
 САРСУХАН

Дар ҳақиқат пеш аз имон оварданам ба Исои Масеҳ шахси танҳотарини дунё будам. Бо тамоми овоз фарёдзанон мегӯям: “Ташаккур ба Ту, Худовандам Исо, ки маро дӯст дошта, наҷот додаӣ. Ҳалелуёҳ” . Имрӯз ман дигар танҳо наям. Сабаби ин китобро навиштанам он буд, ки якчанд сол пеш Худовандам  гуфт: “Рӯзе меояд, ки китобҳо менависӣ”. Ба худ гуфтам, ки он чи Худо мегӯяд, ҳатман иҷро хоҳад шуд. 
Солҳо гузаштанд. Дар тирамоҳи соли 2007 бо бародарони меҳрубонам,  дар хонаи гарме сӯҳбат доштем. Яке аз бародарон гуфт: “Хеле шод мешудам, агар касе аз шумоён бо файзи Худо китобе менавишт”. Ман дар дил фаҳмидам, ки ин суханон ба ман тааллуқ доштанд...  

Аз ҷамъомад ба хона омадам.  Нисфи шаб Худовандам аз хобам хезонда, бори сеюм гуфт:
– Нур, навиштани китобро сар кун.
Рӯзи дигар ба навиштани китоб оғоз кардам. Дар вақти навиштани китоб Рӯҳи Муқаддас кӯмакам мекард. 

 Бо файзи Худовандам, дар муддати кӯтоҳтарин ин китобро навиштам. Рӯзҳо бароям хеле душвор буд, чунки падарам он шабу рӯз бемори бистарӣ буданд. Баъдтар падари меҳрубонам вафот карданд. Ин шикасти тақдир маро  бори дигар санҷид…

Лекин ман менавиштам ва худро аз кор дур намекардам. Худои Падар мегуфт:
 – Нур, ту танҳо нестӣ. 
Маро бо ҳузураш хонда, пур аз илҳом сохта, тассалиям медод. Пеш аз Исои Масеҳро хамчун Худованд дар дил қабул карданам ман танҳо будам, чунки байни ман ва Худо гуноҳ ҳамчун девор буд. Исо Худовандам маро бахшида девори гуноҳро шикаст.  Барои ҳамин китобро чунин номгузорӣ кардам  «Ман дигар танҳо наям...»  Бо имон хоҳам гуфт:

– Худовандам барои ҳар як касе ки ин китобро мехонад, нақшае дорад. Ҷалол ба Худовандам Исо…»

КӮдакиам мисли шаб буд

Шаб фаро мерасаду ҳама ҷоро зулмот фаро мегирад. Шабро дӯст намедоштам. Чун шаб ояд, боз худро танҳо ҳис мекардам. Шаб бароям ҳамчун рамзи торикии дунё буд.

Баъзан аз кунҷкобии худ дар ҳайрат мемондам. Аммо саволҳоям ҷавоб мехостанд. Дар чорсолагиам ба дунё бо нигоҳи кӯдакона некро аз бад фарқ мекардам. Ман худу дунёро мешинохтагӣ шудам. Дунё ба назари ман хеле аҷоиб буд. Ба осмон нигариста, моҳу офтоб ва ситораҳоро медидам. Худ ба худ савол медодам:

- Инҳоро кӣ офаридааст?
Ҳар як чизе ки ҷон дошт, маро ба ҳайрат меовард. 

Вақте фаҳмидам, ки одам рӯзе мемирад,  хеле ғамгин шудам. Ба саволи “Одам чаро мемирад?” бобо ва бибиам ҷавоб дода натавонистанд. Саволҳоям беҷавоб мемонданд, ва ин маро хеле зиёд ғамгин месохт.  Пас ба худ мегуфтам: 

-- Пас ман ҳам як рӯз мемирам ва аз ин дунё меравам ва ба куҷо рафтанамро намедонистам. Пас аз мурданам чӣ мешавад, ин ҳам барои ман сирре буд.

Боре аз ин фикрҳо ғамгин шуда, худ аз худ гиряам омад. Гиря кардам ва ба гӯшҳоям пахта монда хобидам, лекин ҳанӯз  вақти хобравӣ набуд. Ман мехостам хоби дуру дароз равам ва ягон садоеро нашунавам. Ҳамин вақт тағоям омаданд ва маро ба оғӯш гирифта гуфтанд:
-- «Чаро ғамгинӣ? Чаро ба гӯшҳоят пахта мондӣ? Оё бемор ҳастӣ?» 

Ман оромона ба ӯ нигариста чӣ гуфтанамро надонистам ва дар охир бо як азобе гуфтам:

-- Бемор нестам, лекин аз он ғамгинам, ки чаро одам мемирад. 

Тағоям Саттор хандакунон маро ба оғӯш гирифта ҳеҷ чизе нагуфтанд...

Ин бор ҳам саволам беҷавоб монд. Ҳамеша аз дунболи ҷавоб будам.

Дар хонаи бобоям танҳо худи бобоям намоз мехонданд. Он кас ҳам дар бораи Худо тасаввуроти хубе надоштанд. 

Оилаи мо аз ҳашт нафар иборат буд. Баъд аз хоҳарам ман фарзанди дуюм дар хонадон будам. Ду писар ва чор духтар будем. Баъди таваллуди ман, аниқаш баъди як сол, модарам додарчаамро таваллуд намуд. Ба ӯ тарбия ва нигоҳубин кардани мо душвор шуд. Маро ба тарбияи худ бибиям ва бобоям гирифтанд. Онҳо маро хеле сахт дӯст медоштанд ва барои ман онҳо низ хеле азиз буданд. Онҳо маро дар дусолагиам ба тарбияи худ гирифтанд. 

Мо дар Иттиҳоди Шӯравӣ зиндагӣ доштем ва давлат ҳама вақт мегуфт, ки дин афъюн ё ин ки заҳр мебошад. Давлати Шӯравӣ ҳама вақт мегуфт: “Худо нест”. Урфу одатҳои дини мусулмонӣ рустӣ иҷро карда мешуданд. 

Боре аз бобоям пурсидам:

-- Дӯзах номи одам аст?

Бобоям ба ғазаб омада гуфтанд:

-- Ту ҳоло кӯдакӣ. Донистани ин чизҳо ба ту зарур нест. 

Ман дар симои бобоям тарсу ваҳмро дидам. Чунки номи дӯзах бобоямро ба тарс овард...

Дар кӯдакиам ба ин саволҳо ҷавоби дурусте нашунида, аз ғаму ғусса бисёр бемор мешудам. Дар ин рӯзҳои бемориам чашмонам ба сӯи осмон дӯхта мешуд ва аз Худо шифо мепурсидам. Ман Худоро намедонистам, лекин дар як кунҷи дилам шӯълае медурахшид, ки мегуфт: “Худо ҳаст!”. Пеш аз шифоёбиам  муҳити хона дигар мешуд ва як қувваи бузурге маро фаро мегирифт. (Вақте ки ба Исои Масеҳ имон овардам, фаҳмидам, ки Худо бо ҳузури шифобахшаш маро шифо медодааст.) Пас аз ин ман пурра шифо меёфтам. Дар ҳар як шифоёбиам  ин ҳодиса такрор меёфт...

Бобоям панҷ вақт намоз мехонданд ва сӯи Худо дуо мегуфтанд, ман ҳам бо кунҷковӣ нигоҳ карда, аз паси ӯ дуоро такрор мекардам.

Соли 1979. Қадамҳои аввалини худро ба мактаб гузоштам. Дар мактаб нағз мехондам. Солҳо паси ҳам мегузаштанд. Боре бо ҳамсинфонам, (соли 1983) дар фасли зимистон дар бораи Худо баҳсу мунозира кардем. Роҳбари синф аз ин хабардор шуда, ҳар яки моро танбеҳ дод. Дар мактаб муаллимон аз рафтори мо ба ҳайрат ва тарсу ваҳм афтоданд. Ва мегуфтанд, ки дар бораи Худо дигар гап назанем. Ин овоза ҳатто ба гӯши сарвари мактаб расид. Ӯ ҳам ба синфи мо ташриф оварда, моро насиҳат кард, баъдан танбеҳи даҳонӣ дод. Пас аз ин дигар мо дар бораи Худо гап намезадем. Моро таълим медоданд, ки Худо нест. 

Дар вақти мактабхониам дигар дар бораи Худо фикр намекардам. Роҳбари ташкилоти комсомолии мактабро дар байни хонандагон ба ӯҳда доштам. Ҳамаи хоҳишҳои худоҷӯиям дар мактаб аз байн рафт. Ин хоҳишҳоро муаллимон барканор карданд...

Акнун ман роҳбари ташкилоти комсомолии хонандагони мактаб, яъне атеист будам. Дар фикрҳоям ғояҳои коммунистони ҷавонро дастгирӣ мекардам. Ин ба солҳои 1989 -1990 рост меомад. 

Мактабро ҳам тамом кардам. Ин соли 1990 буд. Дар оилаи мо модарам худотарс буд, ӯ намоз нахонад ҳам, Худоро доимо зикр мекард. Падарам бошад умуман ба Худо боварӣ надошт. 

Хуллас, баъди мактаб ба Донишгоҳи давлатии Тоҷикистон, факултаи ҳуқуқшиносӣ ҳуҷҷатҳои худро супоридам, лекин аз мандат гузашта натавонистам. 

Соли 1991-ум Иттиҳоди Шӯравӣ аз байн рафт. Ҷумҳуриҳо мустақил шуданд, аз он ҷумла Тоҷикистон. Соли 1992 дар Тоҷикистон ҷанги шаҳрвандӣ сар шуд. Як гурӯҳи исломиёни “ваҳҳобӣ” хостанд, Тоҷикистонро давлати исломӣ намоянд. Хунрезӣ байни тоҷикон сар шуд. Онҳо бераҳмона якдигарро мекуштанд. Бисёр занҳо бева ва фарзандон бе падару модар монданд. Даҳшат Тоҷикистонро фаро гирифт.

Аз ин сарзамин бӯи хун меомад. Зулмот ҳама ҷоро аллакай фаро гирифта буд. Дар ҳамин сол, (1992) ман ба шаҳри Душанбе, пойтахти Тоҷикистон омадам. Дар суди ноҳиявӣ ҳамчун котиб ба кор шурӯъ кардам. Ин сол барои ман ва ҳамаи шаҳрвандон соли душвор буд. Дар чеҳраи одамон ноумедӣ ва ғаму ғусса дида мешуд. Дар шаҳр нон камчин буд. Ғоратгарӣ ва куштор рӯз ба рӯз, соат ба соат меафзуд. Дар ин лаҳзаҳои хеле сахти душвор фикр мекардам:

-- Тақдири тоҷикон барои Худо бегона аст. Шояд ин хости Худо аст, ки имрӯз ин ҷанги шаҳрвандӣ сар зад. 

Худ ба худ мегуфтам, шояд ин хоҳиши дили Худо бошад, то мардон куштаву занон бева монда ва фарзандонашон ятим бошанд. Ман хосту хоҳиши Худоро намедонистам. Ин даҳшатро дида, дилам ғамгин ва аз зиндагӣ ноумед мегашт.

Ба худ саволе додам. Шайтон ку бадкор. Худо чӣ, магар Ӯ ҳам некӣ мекунад ва баъзе вақт бадӣ? Ба ин савол ҷавобе надоштам. Рӯзона дар суд кор мекардам, шабона бошад дар як боғчаи кӯдакона ҳамчун посбон иҷрои вазифа доштам. Шабона танҳо будам, тарс маро фаро мегирифт. Охир ҳозир вақти ҷанг. Дар шаҳр садои тирпаронӣ бисёр аст. Ин маро ба даҳшату тарс меовард. Шабро дӯст намедоштам. Худо мегуфтам, ки тезтар рӯз шавад. Дар ин шабҳо Худоро ёд мекардагӣ шудам. Аз Худо хоҳиш мекардам, то маро муҳофизат намояд.
Ба ман нақл карда буданд, ки пеш ин ҷо қабристони русҳо буд. Аз рӯҳу арвоҳ сахт метарсидам. Шабе ғанабам бурд ва хобе дидам:

Дар гирду атрофам зангӯлаҳои бисёр, онҳо овози зебо мебароварданд.

Зуд аз хоб бедор шудам. Охир ман бояд нахобам. Дар ин шабу рӯз хоб ба марг баробар мешуд. Ман ҳис мекардам, ки касе дар хона ҳаст ва ӯ бо меҳру муҳаббат маро нигоҳбонӣ мекунад. 

Баъди ин хоб дигар шабҳо хоби ором доштам. Ин  гӯё ба ҳамаи афсонаҳое ки дар хурдиам хондам, монандӣ дошт. Лекин ин афсона набуд...

Дар яке аз ин рӯзҳо ҷанговарони исломӣ ба боғчаи кӯдакон даромаданд ва аз ман нон пурсиданд. Ман метарсидам, вале оромона чавоб додам, ки “нон надорам”. Яке аз он яроқбадастон ба ман тахдид карда гуфт:

-- Худи ҳозир мепарронемаш. Аз мо, ки барои осудагӣ меҷангем, як пора нонро дареғ медорад. 

Ҳарчанд мегуфтам, ки ман худ нони мехӯрданӣ надорам, боварам намекарданд. Онҳо ғавғо бардошта рафтанд. 

Дар ин лаҳзаҳо ҳис мекардам, ки касе маро муҳофизат менамояд. Охир онҳо ҳар як лаҳза метавонистанд маро парронанд. Дар ин вақт тақдиру умри ман дар дасти онҳо набуд, балки дар дасти касе буд, ки аз онҳо пурқувваттар ва бузургтар буд. Ман дар дилам ҳис мекардам, ки Ў мегуфт: 
- Ҳоло ту намемирӣ. 
Ин воқеа дар фасли тирамоҳи соли 1992 руй дода буд. 

Барги дарахтон оҳиста-оҳиста ранги худро тағйир дода, ба замин мерехтанд. Табиат ҳам гӯё гиря мекард. Дар дилам боварӣ пайдо шуд, ки ман барои Худо лозим ва азиз мебошам ва барои мурдан ҳоло барвақт аст. Саволҳои даврони кӯдакиям рӯ задан гирифтанд. Боз дар дилам хоҳишҳои давраи кӯдакӣ – ҷустуҷӯи Худо пайдо шуд. 

  Соли 1993 ба шӯъбаи ғоибонаи факултаи ҳуқуқшиносии Донишгоҳи Давлатии Тоҷикистон дохил шудам. Хоҳиши дохил шудан дар аввал аз хоҳиши донистани Худо боз ҳам бузургтар буд. Баъди ду соли таҳсил, яъне соли 1995 ба худ гуфтам: 
- Ана, ба орзуят расидӣ, яъне дохил шудӣ, баъд зиндагиат чӣ мешавад? Як лаҳза ба фикру хаёл рафтам. Донишгоҳро тамом мекунам, прокурор ё судя мешавам. Баъд чӣ мешавад? Ин саволҳо шабу рӯз маро оромам намегузоштанд.

Соли 1995 аз Душанбе ба қисмати шимол, яъне шаҳри Хуҷанд омадам. Як муддати кӯтоҳ дар суди вилоятӣ ҳамчун котиб фаъолияти корӣ доштам. Дар моҳи августи ҳамон сол ҳамчун мушовир ҳуқуқшинос дар Трести манзили ш. Хуҷанд ба кор даромадам. Ба ман аз хобгоҳи корхона як ҳуҷраро ҷудо карда барои зиндагӣ доданд. 

Вақте ки дар хонаамон пеши падару модарам будам, бо модарам дар бораи Худо бисёр сӯҳбат мекардам. Дар бораи он ки дини мусулмонӣ аз ҳар як динҳои ҷаҳонӣ дида бузургтар ва рост мебошад. Модарам ба яке аз пешвоҳои дини мусулмонии деҳаамон ихлоси зиёд дошт, ба хонаи оҳно тез-тез мерафт. Як рӯз аз хонаи онҳо омада, ба ман гуфт: 

-- Писарам, мо бо ин пешво ба авлоди пайғамбарамон Муҳаммад дар бораи ту сӯҳбат кардем ва ин кас гуфтанд, ки ту писандидаи Худо мебошӣ, намоз хон, яъне бо ибодати Худо машғул шав. 

Суханони модарам ба ман маъқул шуданд ва ман ба хондани ҳадисҳои пайғамбар Муҳаммад ва аз ёд кардани оятҳои Қуръон сар кардам. Бо тези якчанд оятҳоро аз ёд кардам ва ба хондани панҷ вақт намоз шурӯъ кардам. Ман ташнаи Худо будам. Вақте ки ман намозхониро сар кардам, худро хушбахттарин одами ҷаҳон ҳис мекардам. Ҳар вақте ки аз Хуҷанд ба Истаравшан пеши падару модарам меомадам, модарам маро чун як шахси бузурги рӯҳонӣ қабул мекард. Ман ба аҳли оилаамон мефаҳмондам, ки ҳама бояд намоз хонанд, ҳатто модарам. Модарам аз ваъзҳои ман гиря карда мегуфт: 

-- Бачаам, синну солам калон. Дигар оятҳоро аз ёд карда наметавонам. Шояд дар вақти намозхонӣ хато карда пеши Худо гуноҳ кунам. Акнун  ман дар оила яке аз шахсҳои мӯҳтарам будам. Ҳар як суханони маро иҷро мекарданд. Модарам беҳтарин хӯрокҳоро ба ман медод. Субҳ бошад барои шустушӯям оби гарм тайёр мекард ва бо хандаи зебояш илова мекард:

-- Писарам, ин савобат ба ман ҳам мерасад.

Ҳис мекардам, ки модарам аз писараш мефахрад,  ки намозхонам. 

Ҳар боре ки ба хона меомадам, ба аёдати он оилае ки яке аз пешвоҳои дини ислом буданд, мерафтам. Мо бо хам дӯсти наздик будем ва аз онҳо дуо мегирифтам. Бо онҳо низ дар бораи дини ислом ва Худо саволу ҷавоб мекардам. Онҳо бароям намунаи шахсони бузурги дини ислом буданд. Дар ҳақиқат ҳам одамони хуб буданд. Вақте ки аз хонаамон ба шаҳри Хуҷанд раҳсипор мешудам, модарам анбонҳои маро аз хӯрокворӣ пур карда хайру хуш мекард.

Ба шаҳри Хуҷанд омадам. Ин шаҳри зебо мебошад. Аз байни шаҳр дарёи зебо бо номи Сирдарё ҷорист. Дар наздики хобгоҳам масҷид буд. Бисёр вақт намозҳоямро дар он масҷид мехондам ва дӯстони зиёде пайдо кардам дар инҷо. Бо дӯстонам дар бораи Худо бисёр ҳарф мезадем. Лекин касе аз мо пурра дар бораи хислати Худо хабаре надошт. Дар хобгоҳ ман ҳамчун мулло будам. Одамони хобгоҳ бисёрашон қашшоқона зиндагӣ доштанд. Ягон маросим кунанд, ба ман ҳамчун мулло муроҷиат мекарданд. Ман ба онҳо хизмат мекардам. Намозхонҳо дар ин хобгоҳ як-ду нафар буданд, яке аз онҳо ман будам. Ва шахси дигар ҷавони бадахшонӣ буд. Ҳамчун воизи ислом ҳамаро ба дини мусулмонӣ даъват менамудам. Ба ҳар куҷое мерафтам, одамонро даъват менамудам, то намоз хонанд. Ман аз ин зиндагиам ва ҳаёти рӯҳониам розӣ ва қонеъ набудам. Гӯё як чизе ба ман намерасид. Гӯё дар олами рӯҳонӣ чизе ҳаст, лекин ман аз он бехабарам ва онро надорам. 

Аз соли 1997 ман бештар ба ҷустуҷӯи Худо даромадам. Бисёр китобҳои диниро мутолиа мекардам. Шабона се-чор соат ба зикри Худо машғул мешудам. Лекин боз ҳам дар дилам оромӣ надоштам. Рӯзе ба дастам китобе ба номи «Инҷили Луқо» ва китоби якуми Мусо «Ҳастӣ» афтод. Онро бо шавқ хондам. Китоби “Ҳастӣ” бисёр ба ман маъқул шуд. Вақте дар “Инҷили Луқо” хондам, ки Исо писари Худост, ин хеле маро ба ғазаб овард ва ман китобро ба як сӯ партофтам. Ва гуфтам: 

– Чӣ хел Исо писари Худост? Худо яккаву ягона аст. Ӯ ҳеҷ кас надорад, на писар ва на зан. 
Дигар ин китобро нахондам. Дар дилам нисбати масеҳиён нафрате пайдо шуд. Ман тайёр будам ҳар яки онҳоро ба қатл расонам. Ман мегуфтам, ки онҳо кофир, яъне ба се Худо ибодат мекунанд. Ман ғаюрона намоз мехондам, лекин танҳо ва ғамзада будам. Мехостам Худоро донам. Аз кор фориғ шуда, бисёр вақтамро дар масҷид мегузаронидам. Бисёр шабҳо хоби дуруст намекардам. Дар ҷустуҷӯи Худо будам. Дар ҳар китобҳои дигар Худоро меҷустам.

Рӯзе баъди хондани намози субҳ, муллои он масҷид ба ман гуфт: 
- Чаро сари луч, бе тоқӣ ту намоз хондӣ? Оё ту ваҳҳобӣ ҳастӣ? 

Ҳама намозгузорон ба ман нигаристанд. Ман ҷавоб дода гуфтам:

-- Ҳоҷӣ-бобо (ин шахс Маккаро, яъне зиёрати хонаи Худоро дар Арабистони Саудӣ бо ҷо оварда буд), Худо на ба сар, балки ба дил нигоҳ мекунад. 

Он кас аз ҷавоби ман дар хашм буданд.

Баъди ин ҳодиса бештар дар ҷустуҷӯи Худо шудам. Бисёр вақтамро бо рӯзадорӣ ва зикри Худо мегузарондам. Ва саволҳо ба худ медодам: 
-- Оё ба Худо бо урфу одатҳо писанд меоям, ё дигар чизе ҳаст, ки моро ба Худо наздик мекунад? 

Роҳҳои зиёдеро меҷустам, то ба Худо наздик шавам. Яке аз пайравони ашаддии дини мубини ислом будам. Дар ҷои кор ва дар хобгоҳ одамонро ба намозхонӣ даъват мекардам. Орзу мекардам, ки тамоми одамони дунё мусулмон шаванд. Дар яке аз маҳаллаҳо мӯйсафедон аз ман хоҳиш карданд, то дар масҷиди онҳо имом шавам. Дар ин масҷид чанд маротиба намоз хонда будам ва пешнамоз будам, яъне онҳо аз паси ман истода намоз мехонданд. Онҳо ба ман хӯрок ва маоши пулӣ ҳам ваъда карданд. Ман ба таклифи онҳо розӣ нашудам, чунки дилам аз ин қонеъ намешуд. Ман ташнаи донистани ҳақиқати Худо будам. Барои ман дигар ҳеҷ чиз лозим набуд. Мехостам дар ягон мадрасаи исломӣ таҳсил дошта бошам, лекин барои ин ман бояд забони арабиро хеле хуб донам. 

Худ ба худ мегуфтам: 
- Наход бо Худо фақат бо забони арабӣ гап занем. Ё Худо ғайр аз забони арабӣ дигар забонҳоро намедонад?
Тӯтивор ҳар рӯз оятҳои Қуръонро мехондам, аммо ба мазмунаш сарфаҳм намерафтам. Бо намозхонии худ фикр мекардам, ки ман ба Худо писанд афтодаам. Дар моҳи рамазон, як моҳи пурра рӯза мегирифтам, то гуноҳҳоямро Худо бахшад. Боз савол медодам: 
- Пас Худо дар ёздаҳ моҳ иҷозат медиҳад, ки гуноҳ кунем ва дар як моҳ ҳамаи гуноҳҳои моро мебахшад. Гуноҳҳоям маро азоб медоданд, кӯшиш мекардам гуноҳ накунам, лекин ҳайҳот боз ба доми гуноҳ меафтодам. Ва маҳзунӣ диламро фаро мегирифт. Аз гуноҳҳоям халосӣ меҷустам, лекин халосӣ набуд... Виҷдонам дар азоб буд. Зиндагиам рӯз аз рӯз талх мешуд. Дар торикӣ зиндагӣ кардан бар дилам зад. Мехостам касе бошад, ки маро ба рӯшноӣ барорад. Ба хондани китобхои «Сеҳру асрори сиёҳ“, “Сеҳру асрори Шарқ» ва дигар китобҳо сар кардам. Дар ин китобҳо ҳақиқати Худоро меҷустам. Фикр мекардам, ки шояд фолбинҳо Худоро донанд ва ба ман ҳам кӯмак расонанд, то ман Худоро шиносам. Ва бо якчанд нафари онҳо дӯстӣ кардам. Гӯё онҳо аз фариштагони Худо ё аз худи Худо ваҳй гирифта тақдири одамонро мегуфтанд. Ба назар менамуд, ки онҳо бо Худо робитаи зич доранд. Дар пеши онҳо як муддате шогирд истодам, хостам фолбиниро омӯзам. Фикр мекардам, онҳо низ аз Худо мебошанд. Шабҳои зиёд дуо хонда аз Худо мепурсидам: 
- Худоё ба ман ҳам фолбиниро ёд деҳ!. Ҳамаи инро ман аз дили соф мекардам. (Ҳазорҳо маротиба ба Худованд шукр, ки Ӯ дили маро медид, ки аз нофаҳмӣ ин дуоҳоро мекунам.) Рӯзҳо мегузаштанд, лекин аз ҷониби Худо ба ин дуоям ҷавоб набуд. Ва ба пеши онҳо омада мегуфтам: 
- Чаро шумоён ин корро карда метавонеду ман не? 
Онҳо мегуфтанд, ки ҳамааш ба Худо вобаста аст. (Ба ҳоли ин дӯстонам ҳозир дилам месӯзад...)
Шояд, Худо барои ман дигар нақшаҳо дорад, барои ҳамин ҳам касби сеҳру ҷодуро Худо ба ман намедиҳад. Ба мазорҳо (ҷое ки муқаддасони ислом дафн карда шудаанд) рафта, аз арвоҳи гузаштагон умедвор будам, ки онҳо кӯмакам мекунанд, лекин ин ҳама ҳечу пуч буд. Аз ҳеҷ ҷое кӯмак набуд. 

Мегуфтам, шояд Худо маро фаромӯш кардааст ё ман ба Ӯ маъқул нестам ё Худованд фақат он касонеро дӯст медорад, ки аз авлоди пайғамбар Муҳаммад бошанд.

Ин ҷо мехоҳам як ҳодисаи воқеиро ба шумо нақл намоям. 

Рӯзе падару модарам баъди иҷрои кадом коре аз шаҳр меомаданд. Ман низ ҳамроҳашон будам. Вақте ки ба автобуси деҳаамон савор мешудем, падарам аз як шахси иззатманди деҳа, ё ба гуфти худи онҳо аз авлоди Муҳаммад пайғамбар, пештар гузашта савор шуданд. Он кас бошанд, бо қаҳр падарамро дашном доданд, ки падарам ин шахси мӯътабарро ҳурмату эҳтиром накарда, ба автобус пеш аз ў савор шудаанд. Дар даруни автобус ҳам ин шахс дашномдиҳӣ ва қаҳру ғазабашро нисбати падарам бас накард. Падарам ба ӯ оромона ҷавоб гуфтанд:

-- Мебахшед, ман шуморо надидам.

Лекин ӯ то охир қаҳрашро нигоҳ медошт. Модарам бошад аз ин ходиса хеле тарсид. Вақте ки ба хона омадем, ба падарам гуфт: 
- Он кас эшон мебошанд, дуояшонро Худо мешунавад ва ба хонаводаамон мусибатҳо мебиёрад. Агар он кас (эшон) ноҳақ бошанд ҳам, мо бояд он касро ҳурмат намоем, чунки он кас ба Худо ба воситаи Муҳаммад пайғамбар наздик мебошанд. 

Ман ин ҳодисаро мушоҳида карда, дар дилам гуфтам: 
- Агар Худо рӯйбинӣ дорад, пас ин Худо барои ман лозим не. Гуфтам, азизонам, наход ки Худованд байни одамон фарқият гузошта, якеро дӯст медораду дигареро дӯст намедорад. Дар ин рӯз ман дар дилам бисёр ғам хӯрдам. Аз таваллуд шуданам  дар ин дунё норозӣ будам. Дунё боз бароям аз он рӯз дида ториктар шуд. Ба ҳоли падарам дилам ҳам месӯхту ҳам мегирист. Ман мехостам ба он кас гӯям:

-- Не, падарҷонам, Худо шуморо ҳам дӯст медорад. Ман дар дилам боварӣ доштам, ки Худо ҳамаро баробар дӯст медорад. Ин садо аз дилам мебаромад, лекин дар фикрҳоям суханони дигар садо медод, ки Худо – Худои ҷудоандоз мебошад...
Мехостам ба ин эшон гӯям: 

-- Ту нисбат ба падарам ҷавонтарӣ, пас ҳурмати ту канӣ? Агар ту гӯӣ, ки Худоро бештар мешиносӣ, пас, оё Худо намегӯяд, ки калонсолонро ҳурмат намоед? Оё ту дар ҳадисҳои пайғамбар нахондаӣ, ки касоне ки хашму ғазаб мекунанд, аз ман нестанд? 

Барои ин гапҳо вақти муносиб набуд. Худам бисёр кӯшиш мекардам дар асоси шариат зиндагӣ намоям, лекин бо кӯшишҳои худ ин тавр зиндагӣ кардан душвор буд. Ман ба дарахте монанд шудам, ки аз беобӣ хушк мешуд. Ман ташнаи оби ҳаёт будам. Дар яке аз рӯзҳо ба бемории сахт гирифтор шудам. Дар ин бемориам аз зиндагӣ ноумед шудам. Ширинии зиндагӣ гӯё бароям тамом шуда буд. Дар ин бемориам хоҳишманди марг будам. Зиёда аз як ҳафта ҳеҷ чиз нахӯрдам. Шабона аз ҳар як пайғамбарҳо: Мусо, Нӯҳ, Айюб ва Исо ёрӣ мепурсидам. Интизор аз он будам, ки Худо худро ба ман зоҳир менамояд. Бисёр сигор мекашидам. Мехостам худамро кушам, лекин чизе маро нигоҳ медошт. Мегуфтам:

- Оё мазмуни зиндагӣ ҳамин аст, ки Худоро намедонам ва Худо ҳам хоҳише шояд надорад, ки худро ба мо шинос намояд.
 Аз ҳама чиз монда шудам. Охирин хоҳишам ин буд, ки тезтар бимирам. Рӯзҳои бемориам гузашт ва ман намурдам. Ба хонаи Ҷаҳоншоҳ, рафиқи бадахшониам рафтам. Ӯ ба ман “Библия”-ро ба забони тоҷикӣ нишон дод. 

Ман аз ӯ пурсидам:

-- Ту ба Исои Масеҳ бовар мекунӣ? 

Ӯ ба тарафи тирезаи кушода рафту як ба ҳаво нигариста, ба ман гуфт:

-- Чиҳо мегӯӣ, ҷӯраҷон, ин китобро танҳо мехонаму халос. 

-- Пас ин китобро барои хондан ба ман ҳам деҳ.

 Ӯ китобро ба ман дод. Ин китоб як рӯз дар дастам истод, каме варақ задам. Аз ин рафиқам хоҳиш кардам, то китобро тамоман ба ман диҳад, лекин ӯ розӣ нашуд. Ман аз ӯ каме хафа шудам.

-- Рӯзе албатта ман соҳиби ин китоб мешавам ва ту инро хоҳӣ дид. 

Ӯ ханда карда чизе нагуфт. Ман ба ҳуҷраи худ омадам ва рӯзу шаб дар фикри ёфтани ин китоб будам. Ба ҷои корам омадам.  Дар ҷои корам русзан кор мекард.  Мо ҳама ӯро ҳурмату эҳтиром мегузоштем. Ҳамеша Валя-апа гуфта муроҷиат мекардем. Аз ӯ дар бораи “Библия” гуфтугӯ кардам.

-- Чӣ мешуд, агар ба ман як китоби “Библия” медодед? 

-- Китоби зиёдатӣ надорам, аммо шахсеро медонам, ки аз ин китоб бисёр дорад. 

Чойники чойро як сӯ гузошта ба гуфтаҳояш илова намуд:

-- Ин шахс тоҷик мебошад ва ба Исои Масеҳ боварӣ дорад. 

Гуфтаҳои Валя-апа маро ба ҳайрат овард, ки тоҷик имондори Исо аст. Дар дилам нисбати ин мард нафрат пайдо шуд. Чи хел ин тоҷик-мусулмон масеҳӣ шудааст. Чӣ ном дорад?

-- Рашид.

Бо амри тақдир бо ёрии Валя-апа ман бо тоҷики масеҳӣ вохӯрдам. Ин соли 1999-ум буд. Бо чеҳраи хандон маро пешвоз гирифта ба хонааш даъват кард. Ман аз даромадан ба хонааш нафрат карда, баҳонае пеш оварда гуфтам, ки вақт надорам. 

Валя-апа хоҳиши маро ба ӯ гуфт.

Марди масеҳӣ ба хонааш даромада, як нусха китоби “Библия”-ро ба забони тоҷикӣ бароварда ба ман дод.

Ман аз ин тӯҳфа хеле шод шуда, беихтиёр пурсидам:

- Нархаш чанд аст? 

Ӯ нимтабассумкунон гуфт:

--  Барои ту бепул.

Ин рафтори марди тоҷикӣ масеҳӣ маро ба ҳайрат гузошт. Ӯ зуд илова намуд:

-- Ин китоб барои ҳамаи хоҳишмандон бепул аст. Агар ҳангоми хондани китоб саволе пайдо шавад, ҳар вақт метавонӣ ба хонаи ман биёӣ. 

Мо хайрухуш кардем. 

Ба хона омада, шодӣ мекардам, ки Худо ба ман ин китобро насиб гардонд. Китобро варақ зада, баъзе ҷойҳояшро мехондам. Акнун мисли чанд соли пеш, ки як китоби марди масеҳиро партофта будам, ин тавр нашуд.  Чӣ хел ин китоб бароям азиз шуд. Лекин аз он марди масеҳии тоҷик норозӣ будам. Мехостам бо ӯ сӯҳбат карда, боз ба мусулмонӣ баргардонам. Фикр мекардам, ки ӯ хато кардааст ва гумроҳ шудааст. 

Ба хонаи ин марди масеҳӣ омадам. Маро хеле нағз пешвоз гирифт. Хӯрок хӯрдем. Дуру дароз оиди он сӯҳбат кардем, ки Исои Масеҳ наҷоткор мебошад. Қариб ҳар рӯз бо ҳам  вомехӯрдем ва сӯҳбат мекардем. Баъзе рӯзҳо сӯҳбати мо то нисфи шаб давом мекард. Лекин ман ба фикри ӯ розӣ набудам, ки Исо Худованд мебошад. Бисёр баҳс мекардем. Исбот кардан мехостам, ки ислом дини ҳақиқист. Маро як чиз ба ҳайрат мегузошт, ки ӯ нисбати ман пур аз муҳаббат буда, пуртоқатона суханҳои маро гӯш мекард. Як рӯз хостам ӯро бо саволи худ ба хашму ғазаб биёрам. Ба хонаашон омадему гуфтам:

-- Вақти намози шом шуд, иҷозат деҳ дар хонаат таҳорат ва намоз гузорам. 

Ӯ бо табассум иҷозат дода, ба ҳамсараш амр кард, ки бароям як ҷойнамозро (ин матое барои намозхонӣ) ҳам диҳад. 

Фикр кардам, ки шояд ӯ гӯяд:

-- Ту, мусулмонӣ, дар хонаи ман намоз нахон.

Лекин ҳамаш баръакс шуд. Пас аз намоз онҳо маро хӯрок ҳам доданд. Ман ба хона омада фикр мекардам, ки чаро онҳо ба ман хуб муносибат мекунанд ва дили ин мард нисбати ман пур аз муҳаббат буд. Шабҳо дар хона суханони ин мард ба хотирам меомад, ки Исоро Худованд мегуфт. Охир Исо на Худо, балки пайғамбар мебошад. Ман бо суханони ӯ розӣ набудам. Дар дили худ аҳд кардам, ки ман ҳеҷ гоҳ масеҳӣ намешавам. Ман бояд ба ислом ва пайғамбар бовафо бошам. Нисфи шаб, тахминан соатҳои се, хестам. Хобам намебурд. Таҳорат кардам ва намози сипосгузорӣ ба Худо хондам. Пас бо тасбеҳгардонӣ номҳои Худоро ба ёд овардам. 

Рашид маро чанд бор ба калисои масеҳиён, ки дар ш. Ғафуров буд, даъват кард. Ман розӣ шуда ҳамроҳи ӯ ба калисои масеҳиён рафтам. Маро дар калисо нағз пешвоз гирифтанд. Онҳо ба Худо Исо суруд мехонданд. То ки онҳо наранҷанд ва нагӯянд, ки ин мусулмон Худои моро ҳурмат намекунад, ман ҳам китоби сурудҳои онҳоро гирифта бо ҳамроҳи онҳо суруд мехондам. Ин барои ман аҷиб буд. Дар дилам онҳоро масхара мекардам. Баъд ин марди тоҷики масеҳӣ дар бораи Худо Исо мавъизаро сар кард, фаҳмидам, ки ӯ роҳбари рӯҳонии ин калисо аст. Баъди ба охир расидани ҷамъомад ман аз ӯ савол кардам: 

-- Оё шумоён шоҳидони Еҳува мебошед? 

Ӯ хандакунон гуфт:

-- Не, мо протестантҳо аз шохаҳои масеҳиёнем. Бо таври фаҳмо – масеҳиёни инҷилӣ. 

Боз илова намуд: 
- Мо ба ҳамаи он чи дар “Библия” навишта шудааст, боварӣ менамоем. Ман медидам, ки чӣ хел хоҳарон дар Масеҳ бо ҳам муҳаббати зиёд доранд, якдигарро ҳолпурсӣ намуда, ба оғӯш мегирифтанд. 

Ман ба дилам гуфтам: 

-- Муҳаббати Худоро дар ин ҷо дидам. 

Боз ба хонаи ин кас омадем. Надонам чаро пайиҳам он рӯз сигор мекашидам, ки ин аз чашми он имондор дур намонд. 

-- Кашиданӣ сигор хуб нест. Ин хоҳиши Худо нест. Ин ба саломатиат зарар дорад. 

-- Оё, шумоён сигор намекашед? 

-- Касоне ки ба Исо имон доранд, сигор ва нос намекашанд.

Ман нос ҳам мекашидам. Ман ба ў гуфтам:

- Ҷамъомади шумоён ба ман маъқул шуд. Ман ҳам мехоҳам Исоро ба дил қабул намоям. Ӯ гуфт, ки ин хохиши дили ту мебошад. Боз ба суханонаш илова намуда гуфт:
-- Ту бояд аввал носкаширо партоӣ (ин аз тамоку ва оҳак тайёр карда мешуд). 

Дар хона оиди Исо фикр кардам, шояд ин дин ҳам монанди дини мусулмонӣ бошад. Ин аҷоиб аст, вақте ки дар калисои онҳо буда, медидам, ки чӣ хел онҳо Исоро «Худовандам, наҷоткорам» гуфта, сахт дӯст медоранд. 

Ман пеш аз ин чанд бор кӯшиш намудам, ки носкаширо партоям, лекин натавонистам. Аз пушти носкашиам ду дандонамро духтурҳо канданд. Оҳ, аз ин носкашӣ ва сигоркашӣ безор шудаам, аммо роҳи халосӣ аз ин надорам. Дар ҳамин вақт ба хотирам омад:

- Биё Исоро месанҷам, агар Ӯ Худованд бошад, пас маро аз нос озод намояд, то ки дигар накашам. Сари зону нишаста, чунин дуоро такрор намудам:
-- Исо агар ту Худовандӣ, ана ҳамин ҳозир маро аз носкашӣ озод намо. Агар маро озод кунӣ, он вақт ба ту имон мебиёрам. 

Ҳамин ки дуогӯиро ба охир расондам, тамоми баданамро гармӣ фаро гирифт. Дилам аз гармӣ пур шуд. Исо маро шунид, аз носкашӣ озодиам дод. Хестам ва халтаи носро аз тирезаи хона партофтам.

Саҳари рӯзи чоршанбе, бисту якуми июли соли 1999 ба хонаи ин марди масеҳӣ омада, бо хурсандӣ ба ў гуфтам:

-- Худои шумоён, Исо, маро аз носкашӣ озод кард, акнун ман мехоҳам ӯро ба дил ҳамчун Худованд қабул намоям.

Ӯ хурсанд шуда маро ба оғӯш гирифта гуфт:

-- Имрӯз дар шаҳри Ғафуров ҷамъомад дорем, он ҷо метавонӣ Исоро ба дилат ҳамчун Худованд қабул намоӣ...

Ман дигар танҳо наям
Мо ба ҷамъомад омадем. Баъди ҳамду санои Худованд Исо ман ба пеш баромада, дуои тавбаро ба номи Исои Худованд хондам. Ҳама бо хурсандӣ маро табрик намуданд. Ҷамъомад тамом шуд. Ман ба хона омадам. Нисфирӯзӣ ман чун ҳарвақта хобидам. Чун аз хоб хестам, ман хурсанд будам, ки пур аз Рӯҳулқудс ҳастам. Пеш, агар дар нисфирӯзӣ хобида мехестам, табъам хира ва ғамгин будам. Лекин имрӯз дигаргуниҳо дар ҳаётам буд. Ин маро сахт ба ҳайрат овард. Ман хушбахтарин шахси рӯи дунё будам...

Пас, касе ки дар Масеҳ аст, махлуқи навест; чизҳои қадима гузаштааст ва инак ҳама чиз нав шудааст. (2Қӯринтиен 5-17 )

Бале, рӯзи 21 июли соли 1999 дар ҳаёти ман дигаргунии бузург омад. Чунки Исои Масеҳ, наҷоткори олам, ба ҳаёти ман ворид шуд. Исо Худовандам маро ёфт. Чунон ки Инҷили Юҳанно 1:12-13 мегӯяд, ман акнун фарзанди Худо гардидаам. Исо, Худовандам, раҳмат, ки ту маро наҷот додаӣ.
“Лекин ба онҳое ки Ӯро қабул карданд ва ба исми Ӯ имон оварданд, қудрат дод, ки фарзандони Худо гарданд, ки на аз хун, на аз хоҳиши ҷисм, на аз хоҳиши марде, балки аз Худо таваллуд ёфтаанд” (Инҷили Юҳанно 1:12-13). 

Ман муддати чанд сол ташнаи ин оби ҳаёт будам, ки ин обро Исо ба ман дод. Чунки Ӯ худ дар Инҷили Юҳанно боби 4 ояти 14 мегӯяд: “Лекин ҳар кӣ аз обе ки Ман ба вай медиҳам, нӯшад, абадан ташна намонад, балки обе ки Ман ба вай медиҳам, дар вай чашмаи обе гардад, ки то ҳаёти ҷовидонӣ меҷӯшад”.

Ҳамон рӯзе ки Исоро ба дилам ҳамчунин Худованд қабул кардам. Исо маро аз бемориҳои фишори пасти хун, сардардӣ ва дарди пойҳо шифо дод.. Рӯзи дигар аллакай ба ҳамсояҳоям ва коргароне ки бо онҳо якҷоя кор мекардем, ман шаҳодат медодам, ки Исо онҳоро дӯст медорад ва мехоҳад наҷот диҳад. Онҳо бо назари шубҳа ба ман менигаристанд. Ман хуб мефаҳмидам, ки онҳо дар бораи ман чӣ мегӯянд:

-- Охир ӯ муллогӣ мекард, имрӯз бошад дар бораи Исо гап мезанад. 

Акнун “Библия”-ро бо тамоми дилам мехондам. Бо Исо сӯҳбат мекардам. Хоҳишҳои диламро ба Падари осмониам мегуфтам. Падари осмониам маро ҳамчун кӯдаки навзод ба оғӯшаш мегирифт. Маро муҳаббат мекард. Маро Исо сахт дӯст медорад. Ман ҳам бо тамоми дилу ҷонам Худовандам Исоро дӯст медорам. Ман дар ноумедӣ будем, Исо маро умеди зиндагӣ дод. Танҳо будам. Ў назди ман омад. Диламро  пур аз хурсандӣ кард.

Аз имондориам чор рӯз гузашт. Ман акнун ҳарчи тезтар мехостам таъмиди обӣ гирам. Бо  роҳбари рӯҳониям сӯҳбат кардем. Он кас маро фаҳмонданд, ки, дар об таъмид гирифтан чӣ мазмун дорад. Ба ман гуфтанд, ки шояд як-ду моҳ сабр кунӣ, баъд таъмид мегирӣ. Лекин ман сабр кардан намехостам. Ман мехостам ҳозир таъмид гирам. Оё барои ин таъмиди обӣ монеъа вуҷуд дорад?  Он кас гуфтанд, ки “не”. 

Аъмол боби 8: 36-37:
“Дар ин миён дар асонои роҳ онҳо ба обе расиданд ва хоҷасаро гуфт: «Инак об; ба таъмид гирифтанам чӣ чиз монеъ мешавад?» Филиппус гуфт: «Агар аз таҳти дил имон оварда бошӣ, ҷоиз аст». Вай дар ҷавоб гуфт: «Имон дорам, ки Исои Масеҳ писари Худост»”.

Рӯзи бисту панҷуми июли соли 1999 дар Сирдарё таъмиди обӣ гирифтам. Он рӯз ман хушбахт будам.

Баъди як ҳафта ба хонаамон пеши падару модарам омадам. Онҳоро ба оғӯш гирифтам. Аз лабони ман табассум гум намешуд. Онҳо ҳайрон буданд. Ман бо шодӣ ба падарам гуфтам: 

-- Падар, ман ба Исои Масеҳ имон овардам. Бо дили кӯдакона дар бораи Исо шаҳодат додам. 

Ӯ маро дашном дода, як шаппотӣ ба рӯям зад. Модарам аз ин ҳол хабардор шуда, гирякунон ба насиҳат кардани ман сар кард. Онҳо ҳайрон шуда гуфтанд:

-- Ту охир мусулмони ашаддӣ будӣ-ку!? Панҷ вақт намозатро тарк намекардӣ!? Оё касе туро фиреб карда “Масеҳӣ” кард, ё ба ту ягон доруворӣ доданду ту аз ақл бегона шуда, ба ин роҳ рафтӣ. 

Ман вақте ба хона меомадам, дар дилам орзу кардам, ки  оиди Худои муҳаббат, Худое ки файз мебошад, ба оилаамон мегӯям, то онҳо ҳам ба Исои Худованд имон оваранд. То онҳо аз дӯзах наҷот ёбанд ва хушбахт шаванд. Аҳли хонаводаам ғаму ғуссаҳои зиёдеро аз сар мегузаронид. Ман медонистам, ки танҳо Исо онҳоро наҷот ва хушбахт карда метавонад. Лекин баръакс шуд. Падару модарам ошуфта буданд. 

Ман гуфтам:

-- Охир Исо Худои хуб ва зинда мебошад, маро аз касалиҳоям шифо дод ва аз носкашӣ озод кард. Ӯ гуноҳҳоямро бахшид. То ин дам ман мехостам худкушӣ намоям. Азобу уқубатҳои маро дида, ба пешам омад. Маро аз дасти шайтон, ки сабабгори бадбахтиҳоям буд, наҷот дод. Онҳо гуфтанд, ки беҳтар мебуд, маводи нашъаоварро истифода барам, корҳои бад кунам, худамро кушам, лекин Исоро Худованд нагӯям. Ман ҳайрон шудам, охир пеш аз ин падарам ба Худо боварӣ надошт, урфу одатҳои мусулмониро иҷро намекард. Имрӯз бошад рафтораш пур аз қаҳру ғазаб. Ҳар боре ки ба хонаи падару модарам меомадам, онҳо ҷангу ҷидол мекарданд. 

Падарам мегуфт: 

-- Ту моро дар ин деҳа шарманда кардӣ. Маро зада, суханҳои сахт мегуфт. Беҳтараш арақнӯшӣ мекардӣ хуб буд, на ин ки ба Исо имон меовардӣ.

Ман пур аз Рӯҳулқудс будам, Худо маро тасалло медод. Худои Падар ҳамаи ин рӯйдодҳоро аз осмон медид. Падару модарам ба хулоса омаданд, ки ман девона шудаам. Модарам мегуфт:
 - Биё пеши дӯстамон, эшони деҳаамон меравем, то аз онҳо шунавем, ки нисбати ба Исо имон овардани ту чӣ мегӯянд.

Мо ба хонаи онҳо омадем. Модарам ҳамаашро оиди масеҳӣ шудани ман нақл кард.

Эшонҳо – бародарон бо нармӣ гуфтанд, ки ман бисёр кори бад кардаам. Эшони хурдӣ чунин гуфт:
- Ҳеҷ гап не, шумо гумроҳӣ кардед. Ҳозир метавонед боз бо чунин шарт мусулмон шавед; Якум, аз саратон об резед, яъне ғусл намоед. Дуюм, калимаи шаҳодатро «Худо яккаву ягона, Муҳаммад расули ӯст» се маротиба гӯед. Он гоҳ боз мусулмон мешавед. 

Эшони калонӣ чунин гуфтанд:
- Агар аз Исо рӯй нагардонӣ, мо бо ҳам дигар дӯстӣ карда наметавонем. Ё Исо, ё дӯстии мо. 

Эшони хурдӣ бошанд гуфтанд:
- Охир рӯҳу арвоҳҳои падарам аз шумо ҳозир норозӣ, охир падарам шуморо дӯст медоштанд. 

Мо бо ҳам зиёд сӯҳбат кардем. Ман дар охир чунин гуфтам:
- Исо Худованди ман, Исо наҷоткори ман, Исо ягона умеди зиндагии ман аст. Исоро ман дӯст медорам. Бигузор тамоми олам зидди ман бошад, лекин Исо дар дили ман бошад. Модарам бо тамоми овоз гиря кард, дилам ба ҳоли модарам месӯхт, лекин Исо дар ҳаёти ман аз ҳама -- аз падару модарам, хешовандон ва дӯстон болотар меистод. Исо шоҳи ҳаётам мебошад, Исо дӯсти бовафоям мебошад. Бе Исо ин зиндагӣ чӣ даркор аст... Бигузор офтоб дигар гармӣ, моҳ дигар рӯшноӣ надиҳад, аммо ман мутмаъинам, ки  Исо ҳама чизро барои ман медиҳад. Охир Ӯ аз ҳама чизи азизашро – ҷонашро дар салиб барои ман дод. Ман дар ин дунё шахси партофташуда будам. Ғайр аз Худовандам Исо ҳеҷ кас барои ман ҷонашро надод, ҳеҷ кас маро ба оғӯшаш нагирифт. 

Модарам аз бародарон илтимос кард, ки онҳо ба ҳеҷ кас нагӯянд, ки ман масеҳиям. Онҳо ҳам дар навбати худ ваъда карданд, ки ба ҳеҷ кас намегӯянд. Модарам метарсид, ки овозаи масеҳӣ шуданам дар деҳа паҳн мешавад ва хонаводаи мо шарманда ва беэҳтиром мешавад. Барои ман фарқ надошт. Ман худ хоҳишманди он ҳастам, ки ба ҳама дар бораи Исои Масеҳи наҷоткор мавъиза намоям. Ҳоло ҳама медонанд, ки ман Масеҳро қабул намудам. Ин оилаи эшонзодагонро ман бо муҳаббати Исо дӯст медорам. Аз он вақт, то имрӯз ҳашт сол мешавад, ки мо бо ҳам рафту омад надорем.

Дар ҳама ҷо мегуфтам, ки Исо Худованд аст ва шумоёнро дӯст медорад. Падару модарам таъкид доштанд,   дигар дар бораи Исо гап назан, ин хафнок мебошад.

Ман дигар аз ҷони худ наметарсидам. 

 Он чи дар торикӣ ба шумо мегӯям, дар рӯшноӣ бигӯед; ва он чи дар гӯш мешунавед, дар болои бомҳо мавъиза кунед.

Ва аз кушандагони ҷисм, ки ба куштани рӯҳ қодир нестанд, натарсед; балки аз Ӯ ҳаросон бошед, ки қодир аст ҳам ҷисм ва ҳам рӯҳро дар дӯзах нобуд кунад.

(Матто 10:27-28)

Бо дӯстонам, ки пеш дар масҷиди Хуҷанд якҷоя ибодат мекардем, вохӯрдам. Яке аз онҳо ҳоҷӣ буд. Ӯ  ба ман гуфт:

-- Фаҳмидам ту динатро фурӯхтӣ ва Исоро Худованд мегӯӣ? Оё инро тасдиқ менамоӣ? 

Ман ба ў чунин ҷавоб додам:

-- Худо чизи мефурӯхтанӣ ва мехаридагӣ нест. Исо маро бо файзи худ наҷот дод. Бале, ман ба Исои Масеҳ имон дорам. 

Пас, ҳар кӣ Маро дар назди мардум эътироф кунад, Ман низ ӯро дар назди Падари Худ, ки дар осмон аст, эътироф хоҳам кард; лекин ҳар кӣ Маро дар назди мардум инкор кунад, Ман низ ӯро дар назди Падари Худ, ки дар осмон аст, инкор хоҳам кард. 

(Матто 10:32, 33)

Ӯ бо ғазаб ва адоват аз назди ман рафт. 

Ва ҳама аз барои исми Ман ба шумо адоват хоҳанд дошт; лекин ҳар кӣ то охир сабр кунад, наҷот хоҳад ёфт. 

                                           (Марқӯс 13:13)

Дар Донишгоҳи Давлатии Хуҷанд  ба факултаи ҳуқуқшиносӣ ҳамчун муаллим ба кор даромадам. Донишҷуёнро дӯст медоштам. Дилам, ки аз муҳаббати Исо пур буд, ин муҳаббатро ба онҳо медодам. Онҳо ҳама медонистанд, ки ман ба Исои Масеҳ имон дорам ва ҳурмату эҳтиромам мекарданд.
Шумо намаки ҷаҳон ҳастед. Лекин агар намак қувваташро гум кунад, бо кадом чиз боз намакин шавад? Дигар ба ҳеҷ кор намеояд, ҷуз он ки ба берун партофта шавад ва поймоли мардум гардад.

Шумо нури ҷаҳон ҳастед. Шаҳре ки бар фарози кӯҳ воқеъ аст, наметавонад аз назар пинҳон шавад.
Шамъро низ дар гиронда, на дар зери зарфе, балки бар шамъдон мегузаранд ва он гоҳ ба ҳама касоне ки дар хонаанд, рӯшноӣ медиҳад. 

Ҳамчунин бигзор нури шумо бар мардум битобад, то ки аъмоли неки шуморо дида, ба Падари шумо, ки дар осмон аст, ҳамду сано хонанд. 

 (Матто 5:13-16)   

Дар ин донишгоҳ як сол муаллимӣ карда, соли 2000-ум аз кор рафтам. Баъди аз кор рафтан бо яке аз донишҷӯён вохӯрдам, ки бо хурсандӣ гуфт:
- Муаллим, дар факултаи мо барои муаллиме ки бо донишҷуён муносибати беҳтарин мекунад ва дарси хуб медиҳад, озмун эълон шуд. Мо ҳама донишҷӯёни курсамон ба шумо ҷои якумро додем.
 Ин ҷалол ба Худовандам Исо мебошад. Солҳои душвор буд. Муносибати аҳли хонаводаамон бо ман бад буд. Онҳо мегуфтанд:

- Агар аз Исо рӯй нагардонӣ мо ба ту кӯмак намекунем. Ман дар ин солҳо музди ками меҳнат мегирифтам. Тахминан 7-8 сомонӣ (баробари 3 доллар) ва ба кӯмаки оилаамон вобаста будам, бисёр вақт гуруснагӣ мекашидам. Барои либосхарӣ мӯҳтоҷӣ доштам. 
Лекин дар ин душвориҳо ба Худовандам Исо ва ба ваъдаҳои “Библия” такя мекардам.
Таронаи Довуд: Худованд Чӯпони ман аст: ба ҳеҷ чиз мӯҳтоҷ нахоҳам шуд.

Дар чарогоҳҳои сералаф маро мехобонад, сӯи обҳои роҳатафзо маро мебарад, 

Ҷонамро қувват мебахшад, ба хотири исми Худ маро ба роҳҳои адолат равона мекунад. 

Дар водии зулмот роҳ равам ҳам, аз бадӣ наметарсам, чунки Ту бо ман ҳастӣ; асо ва чӯбдасти Ту маро тассалӣ медиҳад. 

Суфрае барои ман пеши назари хасмҳоям андохтаӣ, бо равған сарамро тадҳин намудаӣ; косаи ман лабрез аст. 

Пас, некӯӣ ва эҳсон тамоми айёми умрам бо ман ҳамроҳӣ хоҳанд кард ва ман муддати дуру дароз дар хонаи Худованд сокин хоҳам буд. 

 (Забур 22) 

Дар мактаб-гимназияи шаҳри Хуҷанд муаллимӣ кардаам. Дар басти дуюм ба синфҳои панҷум дарс медодам. Наздам бо кулчаву қанд омада, бо меҳри кӯдакона мегуфтанд:

-- Муаллимҷон, шумо хӯроки нисфирӯзӣ нахӯрда, гурусна ба мо дарс дода истодаед. Ана, ин кулчаҳоро гиред. Ин муҳаббати хонандагонро нисбати худ аз Исои Масеҳ медидам. Чашмонам аз ашк пур мешуданд. 

Фасли зимистон буд. Хабари аз Федератсияи Русия аз мардикорӣ омадани додарам ба гӯшам расид. Барои хабаргириаш ба хона рафтам.  Аҳли оила маро дили хоҳам нохоҳам  пешвоз гирифта, боз нисбати имонам ба Исо ҷангу ҷидол сар шуд. Рӯзи дигар ба шаҳри Хуҷанд омаданӣ шудам. Додарам дид, ки дар ин сармо либоси дурусте надорам,  либоси гарм тӯҳфаам намуд. Аз ҳадяҳои додарам хеле хурсанд шудам, лекин шодиам дуру дароз давом накард. Падарам аз ин кори додарам бохабар шуда, либосҳоро аз танам кашида гирифт. Болои ин ҳама боз дашному лату кӯбам намуд. Дар кадом ҳол будам, танҳо модарам медонисту халос. Дилам маҳзун шуда гиристам. Модарам ҳам гиря карда гуфт: 

-- Агар ҳамон вақт аз Исо рӯй мегардондӣ, ҳоло ин воқеа рӯй намедод. 

Аммо беихтиёр чунин ҷавоб додам: 

-- Барои Исо ба ҳамааш тоқат менамоям...

Худовандам бо каломаш дили маро тасаллӣ доду фаҳмидам, ки Худованд ғамхори ман мебошад. Ӯ мӯҳтоҷиҳои маро медонист. Лекин Ӯ хоҳиш дошт, ки ман аввал малакуташро ҷӯям.

-- Аммо аввал Малакути Худо ва адолати Ӯро биҷӯед ва ҳама ин чизҳо ба шумо ба таври илова дода хоҳад шуд. 
                              ( Матто 6:33) 


Ман дар ҳақиқат ташнаи Худованд будам, хоҳиши бисёртар дар бораи Исо донистан  оромам намегузошт. Ман дар “Библия” Худоро меҷустам. Худовандам бо Рӯҳулқудсаш кӯмак мекард, то оятҳои Калом ба ман кушода шаванд. Шабона дар дуоҳоям пеши Худо Падар меомадам. Ҳар рӯз бо Худованд вақт мегузаронидам. 
 Чунон ки оҳу иштиёқманди маҷроҳои об аст, ончунон ҷонам иштиёқманди Туст, эй Худо!

Ҷонам таншаи Худост, ташнаи Худои Ҳай: кай омада, пеши Худо ҳозир мешавам?

Ашкҳоям рӯзу шаб нони ман буд, вақте ки ҳар рӯз ба ман мегуфтанд: - Худои ту куҷост?
                         (Забур 41.2-3-4)


Ҳар боре ба хабаргирии аҳли хонаамон меомадам, ҷиянчаи хурдиам, ки 4-5 сола буд, аввалин шуда омадани маро дида, фарёдзанон мегуфт:
- Оча, бобо, “ҳалелуёҳ” омад. 
Модарам дубора гиряро сар мекард, падарам бошад мегуфт,- “касофат, боз омадӣ” ва ба дашномдиҳӣ сар мекард. Чанд маротиба китоби “Инҷил”-амро гирифта сӯзонданд. Лекин боз “Инҷил”-и навро пайдо мекардам. Охир онҳо намефаҳмиданд, ки ин калом ва Исо дар дилам мебошад. Ҳеҷ кас маро аз муҳаббати Исо ҷудо карда наметавонад. 
(Румиён боби 8.35 -39 )

Кӣ моро аз муҳаббати Масеҳ ҷудо мекунад? Оё андӯҳ, ё фалокат, ё таъқибот, ё гуруснагӣ, ё бараҳнагӣ, ё хатар, ё шамшер?

Чунон ки навишта шудааст:
 - Ба хотири Ту мо ҳар рӯз кушта мешавем, мисли гӯсфандони забҳ ба шумор меравем.

Аммо бар ҳамаи ин мо ба воситаи дӯстдорамон пурра ғолиб меоем.

Зеро ман мӯътақидам, ки на мамот, на ҳаёт, на фариштагон, на маъбадҳо, на қувваҳо, на ҳозира, на оянда, на баландӣ, на умқ, на ҳар гуна маҳлуқи дигар моро аз муҳаббати Худо, ки дар Худованди мо Исои Масеҳ аст, ҷудо карда наметавонад.


Ба душвориҳо ва таъқибот нигоҳ накарда, шод будам. Чунки ман Падари осмонӣ ва дӯсти бовафо Рӯҳулқудсро доштам. Албатта, шодӣ мекардам, чунки Худованд Исо дар дилам зиндагӣ дошт. Ӯ маро наҷот дода, номамро дар китоби ҳаёт навишт. Ман дар Худовандам шодӣ мекардам, дар радшавиҳо аз оилаамон, аз дӯстонам ва аз дигарон.


Агарчи дарахти анҷир гул накунад ва токҳо бор наоваранд ва меваи зайтун мувофиқи чашмдошт набошад, ва киштзорҳо ҳосил надиҳанд, ва гӯсфандон аз қӯра талаф шаванд, ва говҳо дар оғил мавҷуд набошанд, вале ман дар Худованд шод хоҳам буд, ва дар Худои наҷоти худ ба ваҷд хоҳам омад. 

Худованд Худо қуввати ман аст: Ӯ пойҳои маро, мисли пойҳои оҳуён мегардонад, ва маро бар баландиҳоям ҳидоят менамояд. 

(Ҳабаққуқ боби 3.17-19 )

Тамоми вазъиятҳо бар зидди ман буданд, лекин Худованд тарафдори ман буд. Падару модарам маро фаромӯш карданд. Бо ҳар роҳ ва усулҳо кӯшиш мекарданд, ки ман боз мусулмон шавам. Лекин Худо маро фаромӯш накарда буд.  

Оё зан бачаи ширмаки худро фаромӯш карда, ба писари батни худ раҳмаш намеояд? Ва инҳо фаромӯш кунанд ҳам, Ман туро фаромӯш нахоҳам кард. 

Инак, Ман туро бар кафи дастҳои Худ нақш кашидаам; ҳисорҳои ту доим пеши назари Ман аст. 

(Ишаъё 49.15-16 )

 Худо ба дуоҳои ман ҷавоб медиҳад

– Бинобар ин ба шумо мегӯям: - Ҳар чӣ дар дуо хоҳиш мекунед, яқин бидонед, ки онро пайдо хоҳед кард, ва ба шумо ато хоҳад шуд. 

(Марқӯс 11:24)

Имрӯз бояд ба Донишгоҳ равам. Дар соати 10-и пагоҳӣ аз донишҷӯён бояд имтиҳон гирам. Ришҳоям расидагӣ, лекин як дона лезвия ҳам нест, қиматаш 10 дирам. Чӣ кор кунам. Пеши Худовандам Исо дуо гуфтам, то кӯмак намояд ин як дона лезваро диҳад, то ришамро гирам. Бо ришҳои расида рафтан хуб не. Маблағ надоштам, ки харам. Худованд ба зудӣ ба дуоям ҷавоб дод. Ин барои ман дар он вақт мӯъҷизоти калон буд. Либосҳоямро пӯшидам. Боз як вақте бояд ба донишгоҳ мерафтам, дар истгоҳ истода дуо гуфтам,-  “Худоё, Исо медонӣ, ман пул надорам, лекин умедам ба ту, кӯмакам намо!” 

Дар ҳамин вақт маршруткаи ман омад. Аз дарунаш як донишҷӯ, ки ман ўро намешинохтам, фарёд кард:

- Муаллим, биёед шинед. Дар дилам “Ҳалелуёҳ, Худованд, ин аз ҷониби Ту”, гӯён зуд ба маршрутка нишастам. 

Ин донишҷӯ роҳкироямро дод. Ба ӯ низ ташаккур гуфтам. Ҳамин хел ҳар рӯз Худованд нишон медод, ки Ӯ бо ман аст. Як рӯз дар мавлуди Исои Масеҳ ба хонаи як бародар рафтам. Барои кӯдакҳои ӯ ба пули охиринам шириниҳо харида, ба Худовандам гуфтам:
- Ин пули охиринам. Ман ба Ту бовар мекунам, ки пагоҳ Ту ин маблағро зиёд карда медиҳӣ. Дар ҳақиқат пагоҳӣ ба Донишгоҳ рафта маошамро гирифтанӣ шудам, ки дар рӯйхат маошам ду маротиба зиёд навишта шудааст. Чашмонам аз ҳайрат калон-калон кушода шуданд. Аз хазинадор пурсидам: “Шояд ин саҳв бошад”.

Ӯ дар ҷавоб пурсид:

-- Номатон Нур аст?
“Бале” -- гуфтаму ҳайрон мондам.

-- Пас имзо монда, маро ин қадар гаранг накунед.

Имзо гузошта пулҳоямро бо шодӣ гирифтам. Охир муҳаббати Исои Худовандро бубинед. Ман дар ин солҳо дар рӯҳониат мисли кӯдак будам, лекин Ӯ ҳар як хоҳишҳои диламро иҷро мекард. Ҷалол ба Худовандам Исо. 

Ин Худои меҳрубон Исо буд, ки дар хурдсолиам ҳангоми бемориҳоям бар сари болинам омада мегуфт:

- Нур, ман туро дӯст медорам.
Ва шифо мебахшид. 

Ман ӯро намедонистам, ки Ӯ кист ва барои ман дар салиб чӣ кор кардааст. Ман намедонистам, ки Ӯ маро ҳанӯз дар шиками модарам тарҳ афканда, маро баргузидааст.    

Вале акнун, эй бандаи Ман Яъқуб, бишнав, ва эй Исроил, ки Ман туро баргузидаам. 

 Худованд, ки туро офаридааст, ва туро аз батн ба вуҷуд овардааст.

(Ишаъё 44: 1-2)

Ӯ гиряҳоямро медид. Шабҳо танҳо хоб мерафтам, Худовандам нигаҳбонам буд. Ман мехобидам, лекин Ӯ хоб набуд. Ӯ маро муҳофизат мекард.

Инак, нигаҳбони Исроил  пинак нахоҳад кард ва хоб нахоҳад рафт. 

 Худованд нигаҳбони туст; Худованд соябони туст ба ямини ту. 

 Рӯзона офтоб туро нахоҳад зад ва шабона – моҳ. 

 Худованд туро аз ҳар бадӣ нигоҳ хоҳад дошт, ҷонатро нигаҳдорӣ хоҳад кард. 

Худованд баромаданатро ва омаданатро нигаҳдорӣ хоҳад кард, аз ҳоло ва то абад. 

(Забур 120:4-5-6-7-8)

Якчанд маротиба дӯстони пешинам,  чун фаҳмиданд, ки масеҳӣ шудаам, ба хобгоҳи ман омаданд. Мехостанд маро зананд, лекин ба мақсадашон нарасиданд. 

Рӯзи якшанбе, вақте ки аз ҷамъомадамон аз шаҳри Ғафуров меомадам. Ѓамгинӣ ва ноумедӣ маро фаро гирифт. Дар автобус “Библия”-ро мехондам, Худованд ба воситаи ин оятҳо тасаллиам дод:

Валекин ту, эй бандаи Ман Исроил, ва эй Яъқуб, ки туро баргузидам, ва эй насли дӯсти Ман Иброҳим, ки туро аз ақсои замин гирифтаам, ва туро аз канорҳои он даъват намудаам, ва ба ту гуфтаам: «Ту бандаи Ман ҳастӣ, Ман туро баргузидаам”; ва туро тарк накардаам, натарс, зеро ки Ман бо ту ҳастам; наларз, зеро ки Ман Худои Ту ҳастам: 

Ман туро тақвият хоҳам намуд ва туро ёварӣ хоҳам дод, ва туро бо ямини адолати Худ дастгирӣ хоҳам кард. 


(Ишъаё 41.8-9-10 )


Дар ҳақиқат ин оятҳо рӯҳамро қувват бахшиданд. Боз  зиндагиамро давом додам. Ба хона омада ин оятҳоро дар варақ бо ҳарфҳои калон-калон рӯйнавис кардам. Баъд дар девори ҳуҷраам задам. Ҳар боре ба ин навиштаҷот менигаристам, Худовандро шукргузорӣ мекардам. Ба мушкилиҳо нигоҳ накарда, ба Худовандам суруд мехондам. Чунки Худованд мегӯяд: 


 Осмон ва замин гузарон аст, лекин каломи Ман гузарон нест. 

             


  (Луқо 2:33)


Ба Худовандам Исо дуо мегуфтам, «ки кӯмак намояд, то ман дар мактаби библиявӣ таҳсил намоям”. Ман дар дил хоҳиши калони  таҳсил намудан доштам. 

Мактаби библиявӣ аз калисои мо дар Ҷумҳурии Қирғизистон, шаҳри Бишкек буд. Рӯзе барои ин масъала бо ҳамроҳии шубон (роҳбари рӯҳонии калисо) ба шаҳри Истаравшан ба хонаамон омадем. Падарам бо шубон сӯҳбат намуда, гуфтанд: 

-- Ман аз писарам розӣ не, ки ӯ ба Исо имон дорад. Хоҳиши ман он аст, ки ӯ дар органҳои ҳифзи ҳуқуқ ба кор дарояд, на ин ки дар мактаби библиявӣ хонад.

Ман аз қарори падарам розӣ набудам. Сари зону пеши Худо афтода бо гиря гуфтам, - Худоё, Исо, ман хондан мехоҳам. Падарам розӣ нашуд. Чунки шубон мехост  розигии падарамро дар ин бора гирад. 

Дар ин лаҳза ба мурдани худ розӣ будам, гӯё мазмуни зиндагӣ бароям тамом шуда буд. Чашмонамро торикӣ фаро гирифт. Чанд рӯз мисли бемор будам. Боз бо файзи Худовандам Исо худро ба даст гирифтам. Охир ҳама чиз дар дасти Худованд аст. Вақт ҳам дар дасти Ўст. Бигзор на иродаи мо, балки иродаи Худо шавад. 

 Эй Падари мо, ки дар осмонӣ! Исми ту муқаддас бод; Малакути Ту биёяд; иродаи Ту чунон ки дар осмон аст, дар замин ҳам ба амал ояд;

                                             (Матто боби 6:9-10)

Баъдтар фаҳмидам, ки барои хонданам дар мактаби библиявии шаҳри Бишкек иродаи Худо набуд. Ман дар дигар ҷой таҳсил намудам...


Падару модарам бисёр одамони хуб мебошанд. Лекин аз барои имондориам ба Исо ҳамаи чораҳоро зидди ман андешиданд. Лекин ҳамааш бефоида буд. Ҳатто бо як хешовандам маслиҳат намуда, як фолбинро аз шаҳри Хуҷанд даъват карда ба хона оварданд. Фолбин мард буд. Чӣ корҳое ки ӯ кард, ман надидам. Бо ман сӯҳбат карда, ба падару модарам гуфт:

-- Писаратонро аз имонаш ба Исо баргардондан намешавад. Илми ман нисбати масеҳият ҳеҷ аст.

Фолбин як шаб дар хонаи мо хоб кард. Саҳар барвақт бо хешамон бархеста рафт. 

Худовандам Исо маро то охир бо дастони пурқувваташ муҳофизат  менамояд.  Маро аз Ў ҳеҷ кас намегирад. Ҳар яке аз мо зери муҳофизати Худо мебошем. Исои Масеҳ моро бо хунаш муҳофизат менамояд. На ҷодугарон, на фолбинҳо ва дигарон бар фарзандони Худо зарар расонида наметавонанд. Ин ваъдаи Худо барои фарзандонаш мебошад.

Он ки дар паноҳгоҳи Ҳаққи Таоло нишастааст, дар сояи Қодири Бечун хоҳад буд. Дар ҳаққи Худованд мегӯям: «Ӯ паноҳгоҳи ман аст ва қалъаи ман; Худои ман аст, ки ба Ӯ таваккал мекунам».

Ба яқин Ӯ туро аз доми сайёд, аз вабои ҳалокатовар халос хоҳад кард.

Бо парҳои Худ туро хоҳад пӯшонид, ва зери болҳои Ӯ паноҳ хоҳӣ ёфт; ростии Ӯ зиреҳ ва ҷавшан аст. 

Аз воҳимаи шабона нахоҳӣ тарсид, ва аз тире ки рӯзона мепарад;

Ва аз вабое ки дар торикӣ қадамгузор аст, ва аз тоуне ки дар нимирӯзӣ талаф мекунад. 

Ҳазорҳо ба гирду пешат хоҳанд афтод, ва беварҳо ба яминат, аммо ба ту наздик нахоҳад шуд;

Фақат бо чашмонат нигоҳ хоҳӣ кард, ва подоши шариронро хоҳӣ дид. 

Зеро ки ту гуфтаӣ: «Худованд паноҳгоҳи ман аст»;  Ҳаққи Таолоро ту паноҳандаи худ ихтиёр кардаӣ. 

Бадие ба ту рӯй нахоҳад дод, ва офате ба хаймаи ту наздик нахоҳад шуд. 

Зеро ки ба фариштагони Худ дар бораи ту амр хоҳад дод, ки туро дар ҳамаи роҳҳоят нигаҳдорӣ кунанд. 

Туро бар кафҳои худ бардошта хоҳанд бурд, ки мабодо пои худро ба санге бизанӣ. 

Бар шер ва мори айнакдор пой хоҳӣ монд; шери ҷавон ва тимсоҳро поймол хоҳӣ кард. 

«Азбаски ба Ман ихлос бастааст, ӯро раҳоӣ хоҳам дод; ӯро тақвият хоҳам кард, чунки исми Маро шинохтааст.

Маро хоҳад хонд, ва ӯро иҷобат хоҳам намуд; дар тангӣ Ман бо ӯ ҳастам; ӯро халосӣ хоҳам дод, ва ӯро ҷалол хоҳам дод. 

Аз умри дароз ӯро сер хоҳам кард, ва наҷоти Худро ба ӯ нишон хоҳам дод». 

                                                    (Забур 90)
Азизон, тасаввур намоед, ки шумо худ падар ҳастед. Оё иҷозат медиҳед, ки ба фарзандонатон бадӣ намоянд? Ҳеҷ гоҳ, шумо фарзандонатонро бо тамоми ҳастиатон муҳофизат менамоед. Дар вақти мактабхониам як ҳикояи аҷоиберо хонда будам: 

Гов бо гӯсолачааш дар як оғил бо ҳам буданд. Нохост шабона гург ба оғил медарояд, то онҳоро нобуд намояд. Гов ба гург ҳамла карда бо шохҳояш ба тани девор пахш карда меистад, то гӯсолачаашро гург нахӯрад. Саҳар соҳиби гов ба оғил даромада мебинад, ки ҳам гург мурдаасту ва ҳам гов”. 

Агар ин ҳайвони беақл ин ҷонфидоиро барои гӯсолааш карда бошад, пас мо ки фарзандони Худои Падар ҳастем, Ӯ ки соҳиби ҳикмату хиради зиёд аст ва муҳаббаташ нисбати мо беҳадду канор аст, моро низ муҳофизат менамояд. Ҳалелуёҳ. 

Таъқиботи охирин аз тарафи падарам буд. Ба хона омада ба падарам гуфтам:
- Омадам бо шумоён хайру хуш намоям. Ман ба шаҳри Душанбе меравам ва аз он ҷо барои таҳсил ба мактаби библиявӣ.

Падарам бо тамкин маро гӯш карда дар охир чунин гуфт:

-- Агар ту ба Душанбе барои таҳсили мактаби библиявӣ равӣ, метавонӣ имшаб дар хона намонӣ. Ё моро интихоб намо ё мактабу Исоятро. 

Ман мактабу Исоро интихоб намудам. Ва он шаб дар хонаи тағоям шабро рӯз кардам. 

Ҳамин тариқ, аз соли 1999 то соли 2001 тақиботи сахт аз тарафи падараму модарам нисбати имондориам ба Исои Масеҳ буд. 

Зеро ки падару модарам маро тарк кардаанд, вале Худованд маро пазироӣ менамояд. 

                      (Забур 26)
Мо падару модари худро бояд дӯст дорем, чунки яке аз аҳкоми Худованд ин мебошад. Бо муҳаббати Исо бояд ба  онҳо ғамхорӣ намоем. 

Аммо ҳоло ёде аз рӯзгори дерин диламро пора-пора ва лахт-лахт мекунад. Падари меҳрубонам ва ширинам. Чӣ қадар ту бароям азиз будӣ! Инро ҳоло фаҳмидам, аммо хеле дер шудааст. Падарҷон, маро бубахш, солҳои охир ман аз ту хеле дур будам. Ширинсуханам, падарҷонам. Падарам, ҳолпурси  ин дилам танҳо ту будӣ. Оҳ, падарҷон, туро ёд кардам. Ҳар боре ки аз шаҳри Душанбе ба хонаамон меомадам, падарам бо шодӣ маро пешвоз гирифта, ба оғӯш мегирифт. Падарам маро сахт дӯст медошт. Падарҷонам, моҳи январи соли 2008 вафот кард.  Ашк чашму рӯямро беист намак рехта, мешусту мешуст. Вақти навиштани ин сатрҳо дилам ба фарёд омада буд, аммо чӣ илоҷ!? 

Ман танҳо наям!!!

Падари осмонӣ дорам,  Ӯ ҳам ба ҷои падари заминиам мебошад... Лекин муҳаббати Худованд Исо аз ҳама боло мебошад. 
Ҳар кӣ падар ё модарашро аз Ман бештар дӯст медорад, лоиқи Ман нест; ва ҳар кӣ писар ё духтарашро аз Ман бештар дӯст медорад, лоиқи Ман нест.
 (Матт10-37 )

Дар ин дунё, ки зери дасти шайтон аст, ҳар гуна бадкирдориҳо ва беадолатиҳоро мебинем. Ғайр аз Худованд Исо ман дигар касе надоштам. Ба пеши кӣ ҳам меравам, вақте ки ягона наҷоткор ва муҳаббати ман Исо мебошад. Дар душвориҳо ва таъқиботҳо мо набояд аз пеши Исо равем, балки ба назди Ӯ оем. 

:

Ва Исо ба он дувоздаҳ гуфт: «Оё шумо ҳам мехоҳед Маро тарк кунед?»

Шимъӯни Петрус дар ҷавоби Ӯ гуфт: «Худовандо, назди кӣ биравем? Суханони ҳаёти ҷовидонӣ назди Туст, ва мо имон овардем ва донистаем, ки Ту Масеҳ, Писари Худои Ҳай ҳастӣ».

(Юҳанно 6:68)
Ин дунё ба ту ҳаёт намедиҳад. Вақте ки мо ба Исои Масеҳ имон мебиёрем, акнун мо аз ин дунё нестем. Дар дунёи торикем, лекин Исо ҳамчун нур омад. Вақте ки мо ба Исо имон мебиёрем, ҳамчун Худованди мо шарики ин нур мешавем ва ягон торикӣ онро фаро гирифта наметавонад. Омин.

Моҳи июни соли 2001 ба шаҳри Душанбе омадам. Барои ба ин шаҳр омаданам Худованд бо маблағ кӯмак намуд. Дар шаҳри Душанбе маро яке аз бародарони азизу меҳрубон ва пур аз муҳаббати Исо қабул намуд. Он бародар бо ҳамсараш ба ман бисёр некиҳо карданд. Ҷои истиқомат надоштам. Онҳо ҷои истиқомат доданд. Дар хонаи онҳо хӯрок мехӯрдам. Онҳо бо ман ҳамчун аъзои оилаи худ муносибат мекарданд. Онҳо ҳам аз дилу ҷон Худовандам Исоро дӯст медоштанд. Ман имрӯз аз ин оилаи пурмуҳаббат миннатдорам. Бигзор Худовандам Исо ин хонаводаро баракат диҳад. Ман дар ин шаҳр танҳо набудам. Худованд бисёр бародарон ва хоҳарони меҳрубонро ба ҳаётам фиристонд, ки онҳо барои ман дуо мегуфтанд. Ҳар кӯмаке ки аз дасташон меомад, барои ман мекарданд. Бо суханонашон маро дилбардорӣ менамуданд. Дар сухан ва рафторашон рафторҳои Худовандам Исоро медидам. Онҳо маро дӯст медоштанд.

Эй маҳбубон, якдигарро дӯст бидорем, чунки муҳаббат аз Худост ва ҳар кӣ дӯст медорад, аз Худо таваллуд ёфтааст ва Худоро мешиносад. 

(1 Юҳанно 4-7 )

Дар ҳақиқат ман медидам, ки онҳо Худоро мешиносанд. Бо бародаронам дар Масеҳ якдилона барои ман дуо гуфтем, то бидонем, ки иродаи Худо барои ман дар шаҳри Душанбе аз чӣ иборат аст. Худо бароям чӣ нақшаҳо дорад. Баъди каме дар як ҷой ба муддати се ҳафта ҳамчун посбон кор кардам. Хонаи як бародари меҳрубонро посбонӣ мекардам. Худованди меҳрубон амолҳои дастамро баракат медод. Аз музди меҳнатам ба хонамон фиристодам. Падару модарам шод шуданд. 

Ҳа, гуфтаниам, ки дар ин ду соли таъқибот барои оилаамон дуо мегуфтам ва ба калом нигоҳ мекардам, бовар доштам, ки дили аҳли хонаводаам дигар мешавад. Худованд дили онҳоро тағйир дод. То ҳозир барои онҳо дуо мегӯям, ки як рӯзе аҳли хонаводам ба Исои Масеҳ имон мебиёранд. 

Гуфтанд: «Ба Исои Масеҳи Худованд имон овар ва ту бо аҳли байти худ наҷот хоҳӣ ёфт!»

(Аъмол 16:31)

Ҳозир муносибати ман бо аҳли хонаводаам хеле хуб мебошад. Онҳо аз ман розӣ мебошанд. Ман онҳоро дӯст медорам. 

Пас аз дуо ва интизорӣ Худованд нақша иродаашро ба ман кушод. Мо Ташкилоти хайриявии ғайридавлатиро ба қайд гирифтем. Ин ташкилот дар асоси оиннома бояд ба шахсоне ки аз озодӣ маҳруманд, кӯмак мерасонд. Ҳақиқатро гӯям, пеш аз имондориам ба Исои Масеҳ ман маҳбусонро умуман дӯст намедоштам. Акнун бошад Худованд Исо диламро нисбати онҳо пур аз муҳаббат карда буд. Охир тақдири онҳо барои Исо беаҳамият нест. Исои Масеҳ онҳоро низ дӯст медорад. Барои ҳамин ҳам ин хоҳиши Исо барои ман буд. Худовандам хоҳиши дилашро дар дилам гузошт. Чунки ман барои иҷро кардани иродаи Худо зиндагӣ дорам. Вақте ки мо дар иродаи Худо мебошем, ин барои мо шодӣ ва муваффақият мебиёрад. Вақте ки Худованди мо Исо дар замин буд, Ӯ ба гуруснагон нон медод. Хислати Худованди мо дилсӯзӣ нисбати одамони бемор, гурусна ва маҳбусон мебошад.

«Зеро ки гурусна будам, ба Ман хӯрок додед; ташна будам, ба Ман об додед; ғариб будам, Маро пазируфтед; бараҳна будам, Маро пӯшондед; бемор будам, Маро аёдат кардед; дар зиндон будам, ба дидани Ман омадед».

Он гоҳ одилон дар ҷавоб хоҳанд гуфт: «Худовандо! Кай Туро гурусна дидему хӯрок додем? Ё ташна дидему об додем? Кай Туро ғариб дидему пазируфтем: Ё бараҳна дидему пӯшондем? Кай Туро бемор ё маҳбус дидему ба дидани Ту омадем?» Ва Подшоҳ дар ҷавоби онҳо хоҳад гуфт: «Ба ростӣ ба шумо мегӯям: он чи ба яке аз ин бародарони хурдтарини Ман кардаед, ба Ман кардаед». Он гоҳ ба онҳо, ки ба тарафи чапи Ӯ ҳастанд, хоҳад гуфт: «Эй малъунон, аз ман дур шавед ва ба оташи ҷовидоние ки барои иблис ва фариштагони вай муҳайё шудааст, биравед: зеро ки гурусна будам, ба Ман хӯрок надодед; ташна будам, ба Ман об надодед; ғариб будам, Маро напазируфтед; бараҳна будам, Маро напӯшондед; бемор ва маҳбус будам, ба иёдати Ман наомадед». Онҳо низ дар ҷавоби Ӯ хоҳанд гуфт: «Худовандо! Кай Туро гурусна, ё ташна, ё ғариб, ё бараҳна, ё бемор, ё маҳбус дидему ба Ту хизмат накардем?» Он гоҳ дар ҷавоби онҳо хоҳад гуфт: «Ба ростӣ ба шумо мегӯям: он чи шумо ба яке аз ин хурдтаринҳо накардаед, ба Ман накардаед». Ва онҳо ба азоби ҷовидонӣ хоҳанд рафт, вале одилон – ба ҳаёти ҷовидонӣ».

(Матто боби  25. 35-46 )

Имрӯз мо, имондорон, бояд ҳамон корҳои хайриявиро ба номи Исо давом диҳем. Агар Ӯ Худованди мо бошад, пас мо он корҳоеро,  ки Ӯ дар рӯи замин мекард, давом медиҳем. Ба одамони мӯҳтоҷ ғамхорӣ кардан вазифаи имондорон мебошад.

Дар давраи Иттиҳоди Шӯравӣ мо аз минбарҳои баланд чор зада, бо фахр мегуфтем:

- Ленин зинда аст, аз зиндаҳо ҳам зиндатар. Мо давомдиҳандагони кори Ленинем. 
Ҳол он ки ӯ мурдааст. Ва ӯ барои аз гуноҳ наҷот додани мо ҳеҷ коре ҳам накардааст. Имрӯз бошад мо ба Исои Масеҳ имон дорем ва бояд кори Исои Масеҳро давом диҳем. Имрӯз ба ин корҳои хайр ба мо Худовандамон Исо роҳбарӣ менамояд. Исо дар қабр нест, ҳоло Ӯ зиндааст. Вақти он аст, ки мо, имондорони Исои Масеҳ, тамоми гуруснагони дунёро нону об диҳем. Мо сарватманд мебошем. Вақте ки ин корҳои хайриявиро сар менамоем, Худо моро баракат медиҳад, равзанҳои осмон кушода мешаванд. 

«Инҳоро ҷавоб деҳ, то ки ба қасабаю деҳоти ин музофот рафта, барои худ ноне бихаранд; зеро ки ҳеҷ хӯроке надоранд». Ӯ дар ҷавобашон гуфт: «Шумо ба онҳо хӯрок диҳед». Ба Ӯ гуфтанд: «Магар мо рафта, ба дусад динор нон бихарем ва барои хӯрдани онҳо диҳем?»

Аз онҳо пурсид: «Чандто нон доред? Рафта бинед». Онҳо дарёфта, гуфтанд: «Панҷ нон ва ду моҳӣ».

Он гоҳ фармуд, ки ҳамаро даста-даста бар сабза шинонад. Пас қатор-қатор, саднафара ва панҷоҳнафара нишастанд. Ӯ панҷ нону ду моҳиро гирифт ва ба осмон нигариста, баракат дод ва нонро пора карда, ба шогирдонаш дод, то пеши ҷамоат гузоранд: ду моҳиро низ ба ҳамаи онҳо тақсим кард.
 Ҳама хӯрданду сер шуданд;  ва аз пораҳои нон ва моҳи дувоздаҳ сабадро пур карда бардоштанд; хӯрандагони нон тақрибан панҷ ҳазор мард буданд.

(Марқӯс боби 6)

Ту  кори хайрро оғоз намо. Чунон ки он рӯз Исо ба осмон нигоҳ кард. Ту нагӯй, ки мо маблағ надорем ва дигар чизҳо надорем. Исо ба панҷ нону ду моҳӣ нигоҳ накард. Балки Ӯ ба Падари Осмониаш нигоҳ кард. Медонист, ки Падараш бой аст ва ба гуруснагон нон додан мувофиқи хости Падар аст. Агар имрӯз мо он чиро, ки дорем, гирифта ба осмон нигоҳ кунем, Худои Падар ва дар ямини рости Ӯ Худовандамон Исоро мебинем, ки онҳо мегӯянд:

-- Ҳар бойигарие ки мо дорем, аз шумост. 
Ҳалелуёҳ. Ҷалол ба Худои Падар ва Худованди мо Исои Масеҳ. Ва ин бойигариро ба мо медиҳанд, то ки мо гуруснагонро нон диҳем. Ин бойигарии осмонӣ ҳеҷ гоҳ тамом намешавад. Шояд пулҳои бонки заминӣ барои нон додани гуруснагон кифоят накунанд. Лекин пулҳои бонки осмонӣ, ки дар дасти Худои мо аст, кифоят мекунад. Ҳалелуёҳ. Аз навиштани ин сатрҳо дилам ба шодӣ омад. Чӣ хел ин барои мо шодиовар аст. Чунки мо Падари сарватманд дорем. Худовандамон Исои Масеҳ моро шарики ин сарвати тамомнашаванда гардонид. Агар ту назди Худо омада гӯӣ: “Худоҷон, имрӯз миллионҳо одамон аз гуруснагӣ мурда истодаанд”. 

Азизон, медонед, Худо чӣ мегӯяд? Шумоён онҳоро нон диҳед... Омин.

Ҳамин тариқ ба ташкилоти хайриявии ғайридавлатӣ номгузорӣ кардем.   Маро дар ин ташкилот роҳбар гузошанд. Ин дар фикрам ҳам набуд, ки рӯзе роҳбариро ба ӯҳда мегирам. Бо кӯмаки он бародарони меҳрубон ин ташкилот ба қайд гирифта шуд. Ва онҳо гуфтанд: 

-- Мо ба Худованд дуо кардем, ту роҳбар мешавӣ. Дар дилам сулҳу осоиштагии Худо буд. Ҳис мекардам, ки ин иродаи Худо аст. Бо чанд бародарон паҳлӯ ба паҳлӯ истода, ба кор шурӯъ намудем. Мо ҳар рӯз дар ҳуҷраи корӣ хӯрок  пухта ба беморхонаи ҳабсхона, ки дар он ҷо маҳбусон аз беморони сил табобат меёфтанд, мебурдем. Албатта, ба онҳо дар он ҷо бо меъёри муқарраргардидаи ҳабсхона хӯрок медоданд. Хӯроки мо бошад хайриявӣ буд, яъне аз муҳаббати Худо нисбати онҳо мекардем. Аз кори хайри мо маъмурияти ҳабсхона ва маҳбусон шод буданд. 

Хӯрокро дар як деги калон тайёр менамудем. Онро бародарони меҳрубон мебурданд. Ин кори моро на барфу борон нигоҳ дошта метавонист, на гармӣ. Мо медонистем, ки моро беморони маҳбус бо чашми чор интизоранд. Маҳбусон дар мо муҳаббати Исоро медиданд. Мо барои онҳо дуо мегуфтем, то шифо ёбанд. Дар ин беморхонаи ҳабсхона охирин стадияи касалии сил буд. Вақте ки мо ба ин ҷо ба исми Худовандам Исо омадем, файзи Исо омад. Марг дар байни беморони сил кам шуд. Ҳалелуёҳ, ҷалол ба Худовандам Исо. Ба оилаҳои онҳо ҳам аз ҷиҳати хӯрокворӣ ва сару либос ба қадри имкон кӯмак менамудем. 

Рӯзе дар дуо будам, Худовандандам Исо гуфт: 
- Барои кӯдакони маҳбусон ва кӯдакони кормандони маҳбас якҷоя лагери истироҳатӣ гузаронем. Ин лагер хеле хуб гузашт. Ин кӯдакон бо ҳам дӯст шуданд. Дили онҳо бо ҳам буд. Барои нафрат ва ҳисси бадбинӣ ҷой набуд.

Ба ҳабсхонаи занҳо низ ташриф оварда, ба онҳо кӯмак менамудем. Худовандам кӯмак менамуд. Рӯҳулқудс маро роҳбарӣ мекард. Худои Падарам бо ман буда ҳикмату хирад медод. Дар ин муддати роҳбариам ҳама вақт ба Худованд рӯй оварда, қарорҳо қабул мекардам. Дар вақтҳои душворӣ бо бародаронам якҷоя дуо мегуфтем. Ташаккур ба ин бародарони меҳрубон, ҳар кӯмаки аз дастонашон меомадаро аз ман дареғ намедоштанд. Ва дари хонаи онҳо бароям кушода буд. Вақти худро дареғ надошта бо ман сӯҳбат намуда маслиҳатҳои муфид медоданд. Ва дар ин лаҳзаҳои душвор боз ба Худованд умедвор будам. 

Ба Худованд умедвор бош, матин бош ва дилат қавӣ хоҳад шуд; ба Худованд умедвор бош. 

(Забур 26: 14)

Рӯзи мавлуди Худовандам Исо, яъне 25 декабр мо бо кормандони ташкилот ба хулосае омадем, ки ин ҷашни бузургро дар ҳабсхона бо беморони сил якҷоя ҷашн мегирем. Ба ҳабсхона омада дар ошхонаи маҳбусон бо кӯмакашон мизҳоро бо кулчаву қанд, нӯшокиҳо ва меваҳои хушлаззат ороста кардем. Оши тоҷикӣ ҳам пухта додем. Дар охир барои ҳар яки онҳо тӯҳфаҳо намуда бо номи Исо онҳоро баракат додем. Ин рӯзи пурбаракат буд. Бигзор дар ҳама ҷо исми Худованд Исо ва наҷоткори олам ҷалол ёбад. Ҳама ҷалолро ба Худовандам Исо медиҳам. Ӯ лоиқи ин ҷалол аст. 

Аҳли хонаводаам хабардор шуданд, ки ман дар ин ташкилот кор мекунам, хурсанд шуда гуфтанд, писарам ҳама вақт кори хайр намо. Онҳо бароям дуо доданд. Ва онҳо дар ҳаёти ман дигаргуниҳоро дида, дилашон нарм мешуд. Боз онҳо дар ҳаёти ман файз ва муҳаббати Исоро медиданд. 

Рӯзе аз хонаамон хабар омад, ки кормандони ҳифзи ҳуқуқ – милисаҳо ба хонаамон ташриф оварда, додарамро ман гумон карда, барои пурсиш ба милисахона бурдаанд. Ва чун дидаанд, ки иштибоҳ шудааст, ҷавоб додаанд. Баъдтар маълум шуд, ки касе дар бораи ман тӯҳмат намуда, навиштааст, ки ман аъзои ҳизби бо қонунгузории Тоҷикистон манъшудаи «Ҳизб-ут-таҳрир» мебошам. Ҳол он ки ман ба Исои Масеҳ имон дорам. Лекин ин ҳам як ҳамлаҳои шайтон буд. Шайтон дар ғазаб буд, ки мо муҳаббат ва файзи Худовандам Исоро ба маҳбусон мебарем. Аз кори шахсе ки ин маълумоти бардурӯғро нисбати ман дод, хонаводаам хеле ғаму ғусса хӯрданд. Лекин ман ин шахсро бахшида, бо номи Худовандам Исо баракат медиҳам. 

Лекин Ман ба шумо мегӯям: душманони худро дӯст бидорем, барои лаънаткунандагони худ баракат бихоҳед, ба нафраткунандагони худ некӣ кунед ва барои озордиҳандагону таъқибкунандагони худ дуо гӯед, то ки фарзандони Падари худ, ки дар осмон аст, гардед; зеро Ӯ офтоби Худро бар бадону некон тулӯъ мекунонад ва борон бар одилону золимон меборонад. 

(Матто боби 5) 

Ҳазорҳо маротиба ба Худовандам шукр, ки имрӯз Тоҷикистони азизамон давлати озод ва демократӣ, дунявӣ мебошад. Ман аз ватани худ Тоҷикистон ифтихор дошта, онро дӯст медорам. Аз даргоҳи Худо шукр менамоям, ки  ман дар Тоҷикистони кӯҳсори сарсабзу зебо таваллуд шудам. Хоки Тоҷикистон ва мардуми он бароям азиз аст. Тоҷикистон – ватанам, бо номи Худовандам Исо баракат ва файз ёб!

Барои фарзандони оилаи маҳбусон дар офис курси омӯзиши компютерӣ ташкил намудем, ки ба онҳо дар як ҳафта ду маротиба муаллими пуртаҷриба дарс медод. Донишомӯзон курси компютериро бо шавқу завқ аз худ менамуданд. Ин курсҳои компютериро дар ҳабсхонаи ҷавонон низ ташкил намудем. Бигузор ин ҷавон, ки бо гумроҳии худ ҷиноят содир намуданд, дониш омӯхта аз ҳабсхона баромада ба халқу ватани азизамон Тоҷикистон хизмат намоянд. Гуфтанӣ ҳастам, ки Тоҷикистонро мо, фарзандони ин сарзамин, обод менамоем. Тақдири Тоҷикистон ва болоравии иқтисодиёт ва гул-гулшукуфонии мамлакатамон дар дасти худи мост. Мо, имондорон ба Исои Масеҳ, ҳама вақт барои Тоҷикистони сарсабзу зебо дуо мегӯем. Тоҷикистони мо мамлакати бой мебошад. Мо бойигариҳои зиёде дорем. Фақат бояд онро оқилона истифода барем. Мо ба Худовандамон имон дорем, ки рӯзе мамлакати мо яке аз давлатҳои бойтарини рӯи дунё мешавад. Зисту зиндагонӣ боз ҳам хубтар мешавад. Мо, имондорон, ба ояндаи дурахшони Тоҷикистон боварӣ дорем. Барои тамоми мардуми Тоҷикистон дуо мегӯем, то ки Худовандам Исо дилҳояшонро кушояд. Ва ҳамаи онҳо наҷот ва файзро қабул намоянд. Ҳукуматдоронамонро низ дуо гуфта, бо номи Худовандам Исо баракат медиҳам. 

Пас, дар навбати аввал хоҳишмандам, ки дуоҳо, илтимосҳо, тазаррӯъҳо ва шукронаҳо ба ҷо оварем барои ҳамаи одамон, барои подшоҳон ва барои ҳамаи ҳукуматдорон, то ки ором ва сокит, бо камоли парҳезгорӣ ва покӣ умр гузаронем. Зеро ин дар назари Худо, ки Наҷотдиҳандаи мост, хуб ва писандида аст.

(Номаи 1-ум ба Тимотиюс боби 2)

Вақте ки ба ҳабсхонаҳо мерафтам, Худовандам тадҳини худро аз сарам мерехт, яъне пур аз Рӯҳулқудс мешудам. Чунки аз Худовандам мепурсидам, ки маро лабрези Рӯҳулқудс намояд. Падарам дуоямро мешунавид.

Дар ин солҳои имондориам Рӯҳулқудс дӯсти наздики ман буд. Рӯҳулқудс шахсияти сеюми Худо мебошад. Ман аз дӯстам ва Худоям Рӯҳулқудс минатдорам. Аввалин касе ки дар душвориҳоям ва ғамгиниҳоям аз дилам хабардор мешуду тасаллиам медод, Рӯҳулқудс буд. Дар “Каломи Муқаддас” навишта шудааст, ки Рӯҳулқудсро Худои Падар ба мо фиристод. Исо моро танҳо нагузошт”.
Ман Рӯҳулқудсро дӯст медорам. Рӯҳи Муқаддас ҷони ширини ман мебошад.

Бо  дӯстам   вохӯрдам, ӯ ҳамдеҳаам мебошад. Вай гуфт, ки, падараш аз деҳа ба шаҳри Душанбе омадааст. Ман онҳоро ба хонаам ба меҳмонӣ даъват кардам, чунки падари ӯ муаллими мактабхониам буд. 

Ӯ чунин гуфт: 

-- Медонӣ, падарам ба ин даъватат чӣ гуфт. 

-- Не.

-- Ман ба хонаи Нури масеҳӣ рафтанам як тараф истад, нонашро намехӯрам. Ҳатто, нонаш бароям ҳаром аст. 

Боз медонӣ, падарам аз деҳа нисбати имондории ту ба Исои Масеҳ чӣ хабар овард?

-- Не, чӣ?

Муллои деҳа гуфтааст:

- Агар ман бинам, ки ин Нури масеҳӣ дар роҳ рӯ ба рӯям дучор ояд, ман роҳамро дигар намуда, ҳатто аҳволпурсӣ ҳам намекунам. Ин барои ман куфр мебошад. Чунки ӯ кофир аст. 

Миш-миши одамон нисбати имондориам ба Исои Масеҳ зиёд мешуд. Ҳар хел гапҳо ва ғайбатҳо мешунидам. 

Хушо шумо, вақте ки шуморо ба хотири Ман дашном диҳанд ва таъқиб намоянд ва барноҳақ ҳар навъ ғайбат кунанд.
Шод ва хушҳол бошед, чунки мукофоти шумо дар осмон бузург аст, зеро ки анбиёи пеш аз шуморо низ ҳамин тавр таъқиб мекарданд.

(Матто боби 5.11-12)
Модарам бо чашмони гирён мегуфт:

- Акнун, писарҷонам, чӣ мешавад? Барои туи масеҳӣ дар қабристон ҷой намедиҳанд.  Мулло ҷанозаатро намехонад. 

Ман хандакунон гуфтам:

-- Ба наздикӣ Худовандам Исо барои пайравонаш меояд, то ки онҳоро ба осмон барад. Барои қабр дигар ҳоҷат ҳам намемонад. Ҷаноза (хондани оятҳои Қуръон аз тарафи мулло ҳангоми марги мусулмон)  хондан сабаби наҷот намешавад. Фақат Исои Масеҳ моро метавонад аз дӯзах наҷот диҳад. Ҳалелуёҳ ба наҷоткорам Исо...

Афғонистон


Соли 2005 ба Афғонистон сафари корӣ доштам. Маро дар Афғонистон яке аз дӯстони наздикам пешвоз гирифт. Мақсадам дидани ҳабсхонаҳои Афғонистон ва ба онҳо кӯмак намудан буд. Аз ҳабсхонаи Афғонистон дидан кардем. Моро раиси маҳбас хеле нағз пешвоз гирифт. Мо дар ҳамон вақте омадем, ки онҳо ба кӯмаки мо ниёз доштанд. Барои маҳбусони бемор биное  лозим буд. Бо раиси маҳбасхона маслиҳат намуда, ба хулосае омадем:

-- Биёед мо масолеҳи сохтмониро ба шумоён мехарем. Қувваи коргарӣ аз маҳбусон. 

Раиси маҳбас розӣ шуд. Масолеҳи сохтмониро харидем. Аз ҳисоби маҳбусон ҳашар намудем ва дар муддати кӯтоҳ беморхона сохта шуд. Ва раиси маҳбасхона, ки хеле одами хуб мебошад, гуфт:

-- Ба беморхона номи шуморо мегузорем. 

Ман аз ин розӣ нашуда гуфтам:

-- Биёед ин ҷалолро ба Худованд дода чунин ном мегузорем: «Аз номи Худои муҳаббат». Ин ба раиси маҳбусхона хеле маъқул шуд.
Аз ҳабсхонаи занон низ дидан кардем. Дар ин ҷо занҳо бо кӯдаконашон якҷоя буданд, бо сару либос кӯмак намудем. Аз занҳо пурсидам, ки онҳо ба чӣ ниёзмандӣ доранд. Онҳо гуфтанд: 

-- Хуб мешуд, агар барои мо як телевизор мехаридед.

Ин хоҳиши онҳо иҷро карда шуд. Як шаб бо бародари азизам меҳмони ин ҳабсхона шудем. Бо маҳбусон бозии волейбол кардем. Сӯҳбати хуб доштем. Моро хеле нағз меҳмондорӣ карданд. Шабро дар берун аз хона дар ҳавои кушод гузаронидем. Осмон пур аз ситораҳо буд. Ҳаво гарм буд. Ба мо нақл карданд, ки пеш аз ин дар ин ҷо сарбозони шӯравӣ дар ин биноҳо зиндагӣ мекарданд. Ман аз дил гузаронида гуфтам:

- Имрӯз бошад дар ин ҷо мо сарбозони Исои Масеҳ ҳастем, ки Малакути Худоро овардем. 


Дар вақти хайрухуш бо маҳбусон онҳо ба мо тӯҳфаҳо намуданд ва миннатдорӣ карда, гуфтанд:
- Мо боз интизори омадани шумоён ҳастем. Рӯзи дигар ба пойтахти давлати исломии Афғонистон, Кобул, омадем. Як қисми хонаҳои вайрона ба назар мерасид. Ин халқ ҳам дар ҷангҳои дуру дароз хеле азият кашидааст. Мардум хеле меҳмондӯст мебошанд. Бо Раиси кулли маҳбасҳои Афғонистон вохӯрдем. Ин вохӯрӣ дар ҳуҷраи кории генерал ҷараён дошт. Ӯ фаҳмид, ки мо аз Тоҷикистон, хеле хурсанд шуда меҳмондорӣ кард. Дар охири сӯҳбат изҳор намуд:

-- Мо хеле шод мешавем, агар шумоён ба мулки мо омада, ба ҳабсхонаҳои мо ташриф оварда ба маҳбусон кӯмак намоед. 

Гуфтам: 

-- Ташаккур барои даъвататон. Агар иродаи Худо аст, боз меоем. 


Дафъаи сеюм ба Афғонистон омадем. Боз аз яке ҳабсхонаҳо дидан кардем. Раис моро ба оғӯш гирифта гуфт:
- Шумоёнро Худо ба мо фиристод. Мушкилии онҳо гузаронидани қубурҳои об аз ҳавлии маъмурияти ҳабсхона ба биное буд, ки дар он маҳбусон нигоҳ дошта мешаванд. Маҳбусон барои шустушӯй хеле мушкилӣ доштанд. Бо файзи Худо кӯмак намудем...


Дар ҳабсхонаҳои Тоҷикистон маҳбусон бисёре аз Афғонистон низ адои ҷазо менамоянд. Онҳо худ дар ин ҷову зану фарзандон он ҷо. Онҳо, яъне зану фарзандон, барои ҳар бор хабар гирифтани онҳо шароити иқтисодӣ надоранд. Вақте ки мо ба ин сарзамин омадем, оиди саломатии маҳбусон хабари нек меовардем. Онҳо хеле хурсанд мешуданд. Орду равған ва дигар намуди хӯрокворӣ ба онҳо харида медодем. Бо зиндагии онҳо шинос мешудем. Зиндагиашон бисёр қашшоқона мебошад. Таъсири ҷанги дохилӣ ба оилаҳо низ таъсири худро гузоштааст. Кӯдакон интизори омадани падари худ аз ҳабсхонаҳои Тоҷикистон мебошанд. Ин кӯдакон мехоҳанд падарро ба оғӯш бигиранд, сар ба қафаси синаашон гузошта, хандаи кӯдакона намоянд. 


Ҳамаи маҳбусоне ки дар яке аз маҳбасхонаи Афғонистон буданд, фаҳмиданд, ки мо имондорони Исои Масеҳ мебошем. Кормандони ҳабсхона низ медонистанд. Албатта ин давлат давлати исломӣ мебошад, хавфу хатари худро дорад. Лекин ман ҳоҷати пинҳон доштани имонам ба Исои Масеҳ надоштам.Охир якто Худо мебошад. Ин Исои Масеҳи Худованд хамаи одамонро дӯст медорад.
 Ҳар кӣ ҷони худро нигоҳдорӣ кунад, онро барбод хоҳад дод; ва ҳар кӣ ҷони худро дар роҳи Ман барбод диҳад, онро нигоҳдорӣ хоҳад кард.

(Матто  боби 10:3)

Занони маҳбус низ муҳаббат ва ғамхории Исоро ба воситаи мо дида, чунин гуфтанд:

- Ҳеҷ касе боре ҳам аз ҳоли мо хабардор нашуд, ин исавиҳо аз худи Тоҷикистони дур омада, ба мо ғамхорӣ намуданд.
 Ман фахр аз Худовандам Исо дорам, чунки Ӯ Худои меҳрубон, дилсӯз ва муҳаббат мебошад.

Мо дар ҳар вақте ки ба ҳамаи маҳбусон ва оилаҳои онҳо кӯмаки хайриявӣ менамудем, ҳеҷ як қарсакзаниро аз тарафи одамон интизор набудем. 

Аммо вақте ки ту садақа медиҳӣ, бигузор дасти чапат аз он чи дасти ростат мекунад хабардор нашавад, то ки садақаи ту дар пинҳон бошад; ва Падари ту, ки пинҳонбин аст, ба ту ошкоро муқофот хоҳад дод.
(Матто 6:3-4)


Ин корҳои хайр барои ҷалоли Худованди Исо буд.

Ва ҳар он чи бо сухан ё амал мекунед, ҳамаашро ба исми Исои Масеҳи Худованд ба ҷо оварда, ба василаи Ӯ Худои Падарро шукр гӯед.

(Нома ба Қӯлассиён 3:17)
Имрӯзҳо шайтон бо гуруснагиву ташнагӣ ва бо ҳар роҳҳо  мехоҳад одамонро нобуд созад. Худованд Исо бошад мехоҳад, ки мо ба ҳамаи одамон ғамхорӣ намоем. Чунон ки худро дӯст медорем, дигаронро низ дӯст дошта, дасти мӯҳтоҷонро бигирем. 

   Ва инак, як шариатдон бархост ва Ўро озмуданӣ шуда, гуфт: “Эй Устод! Чӣ кунам, ки вориси ҳаёти ҷовидонӣ шавам?”

 Ба вай гуфт: “Дар Таврот чӣ  навишта шудааст? Ва ту чӣ тавр мехонӣ?”

Дар ҷавоб гуфт: “Худованд Худои худро бо тамоми дили ту ва бо тамоми ҷони ту ва бо тамоми қуввати ту ва бо тамоми ҳуши ту дӯст бидор, ва ёри худро мисли худ дӯст бидор”.

Ба вай гуфт: “Дуруст ҷавоб додӣ; чунин бикун, ва хоҳӣ зист”.

Вале вай, ки мехост худро сафед кунад, ба Исо гуфт: “Пас ёри ман кист?”

Исо дар ҷавоб гуфт: «Як мард, ки аз Ерусалим ба Ериҳӯ мерафт, ба дасти дуздон афтод; онҳо либосашро кашиданд, ӯро маҷрӯҳ карданд ва дар ҳолати ниммурда партофта рафтанд.

Тасодуфан коҳине аз он роҳ равона буд, ва ӯро дида, аз пешаш гузашта рафт. Ҳамчунин марде аз сибти Левӣ, ки дар он ҷо роҳгузар буд, наздик омада, ӯро дид ва аз пешаш гузашта рафт. Аммо як шахси сомарӣ, ки аз он роҳ мегузашт, ба ӯ дучор шуда ва аҳволи ӯро дида, дилаш сӯхт. Ва наздик омада, ба захмҳои  ӯ равған ва шароб рехту ҷароҳатбандӣ кард; ва ӯро ба маркаби худ савор карда, ба корвонсарое овард ва ба ӯ ғамхорӣ намуд; ва фардои он, пеш аз рафтанаш, ду динор бароварда, ба соҳиби корвонсарой дод ва ба вай гуфт:  «Ба ин мард нигоҳубин бикун; ва агар аз ин зиёдтар харҷ кунӣ, ҳангоми баргаштанам ба ту хоҳам дод». Пас, ба фикри ту, кадоме аз ин се нафар ёри он марде буд, ки ба дасти дуздон афтод?» Гуфт: «Ҳамон, ки ба ӯ марҳамат кард». Исо ба вай гуфт: «Бирав ва ту низ чунин бикун».

(Луқо, боби 10, аз ояти 25 то ояти 31)
Одамони тамоми дунё ёрони мо мебошанд. Ҳар мӯҳтоҷ ва ҳар гуруснаву бемор  ба дили мо бояд наздик бошад. Мо бояд якдигарро дӯст дорем. 

Шояд ту ҳам имрӯз бигӯӣ:

- Ёри ман кист?

Ба ин саволат Худовандам Исо дар каломаш ҷавоб дод. Пас аз хондани ин сатрҳо дигар чашмонатро мапӯш. Агар ба як гурусна бурдаи нон диҳӣ, ба ин албатта Худованд мукофоте медиҳад. Мо аз Худованд Исо дар дуоҳоямон бояд илтимос ва хоҳиш намоем, то дили моро аз дилсӯзӣ ва муҳаббат нисбати одамон пур намояд. 

Он хоҳише дар дил доштам, нисбати хондан дар мактаби библиявӣ ҷомаи амал пӯшид. Ташаккур ба Худованд, ки ин мактаб дар шаҳри Душанбе кушода шуд ва мо донишҷӯёни он шудем. Дар вақти таҳсил рӯз то рӯз имони ман калон мешуд. Худованд дил ва хислати худро ба ман мекушод. Ман медонистам, ки бо иродаи Худо дар ин ҷо таҳсил мекардам. Худованд маро тарбият менамуд. Муаллимони беҳтарин ба мо дарс мегуфтанд. Ин мактаби библиявӣ барои ман таҳкурсӣ барои хизмат ва даъватам дар Худованд буд. Аз тарафи мактаби бибилиявӣ дар охир барои таҷрибаомӯзӣ ба ноҳияи Шаҳритус рафтам. Таҷрибаомӯзӣ хуб гузашт. Ба як деҳа омадем. Ҳамроҳи ман як духтур бародар буд. Аслан духтури бародарро даъват намуданд, ман ӯро ҳамроҳӣ мекардам. Моро ба пеши зане оварданд, ки бемори рӯҳӣ буд. Воқеаро пурсидам. Онҳо гуфтанд, ки якчанд рӯз пеш ба ин зани бемор хабаре мебиёранд, ки писараш ҳангоми аз Помир ба пешаш  омадан дар таги тарма монда мурд. Аз ин хабар зан ғамгин гардида, ба касалии рӯҳӣ гирифтор шуд. Ӯ хотираашро фаромӯш кардааст. Ҳеҷ касро намешинохт, даҳ рӯз дуруст хӯрок намехӯрд. Хоби дуруст надошт. Бародарам духтур набзашро санҷиду гуфт:

-- Тиб ҳеҷ кӯмак намуда наметавонад.

Ман медонистам, ки тиб ба ӯ дар ин ҷо кӯмак карда наметавонист. Албатта духтурон ҳам вазифаи худро иҷро мекунанд, ташаккур бар онҳо. Лекин дар ин ваъзият фақат Исо метавонист кӯмак намояд. 

Ман дастонамро ба бемор гузошта, бо номи Исои Масеҳ дуо гуфтам. Рӯҳулқудс ин занро ламс намуд. Зани бемор дар ҳузури Худо ба хоби ширин рафта, Исо ӯро шифо дод. Ҳалелуёҳ, ҷалол ба Исо. 

Исои Носириро Худо бо Рӯҳулқудс ва қуввати Худ тадҳин кард, ва Ӯ ба ҳама ҷо рафта, корҳои нек мекард ва ба ҳамаи онҳое ки дар қайди иблис буданд, шифо мебахшид, зеро ки Худо бо Ӯ буд.

(Аъмол 10.38 )

Дар муддате ки панҷ сол роҳбари ташкилоти хайриявӣ  будам, ин барои ман мактаби Худованд буд. Кор бе хатогӣ намешавад, хатоҳоям низ буданд Лекин Худо бо сабру тоқаташ боз маро ба пеш мебурд. Худо ба ман боварӣ дошт. Ва Худо пушту паноҳам буд.

Ба Ту, эй Худованд, паноҳ бурдаам, ҳаргиз хиҷил нахоҳам шуд; аз рӯи адолати Худ маро раҳоӣ деҳ.

(Забур 30-2 )

Аз он вақте ки дар шиками модарам будам, то ин рӯз Худои меҳрубон Исо маро медонист ва бо марҳаматҳои худ маро фаро гирифта қадамҳоямро роҳбарӣ менамуд. Ва ин суханони Худо барои ман ва ту мебошад.

Зеро ки кӯҳҳо аз ҷои худ дур хоҳад шуд, ва теппаҳо футур хоҳад рафт, вале эҳсони Ман аз ту дур нахоҳад шуд, ва аҳду сулҳу осоиштагии Ман футур нахоҳад рафт, мегӯяд Худованде ки ба ту раҳм мекунад.
(Ишаъё 54-10. )

Бо иродаи Худовандам Исо ин ташкилотро ба каси дигар супоридам. Чунки Исо барои ман нақшаи дигар дошт. Ҳозир ман ба Худовандам Исо итоат карда, аз ҷону дилам ба Ӯ хизмат мекунам. Ба Исо Худовандам хизмат кардан барои ман хушбахтӣ мебошанд. Ман мехоҳам   бахшоиши додаи Ӯро истифода барам. То вақте ки Худовандам Исо меояд ва ҳисобот талаб менамояд, ҷавоб диҳам, ки бо талантҳои додаи Худованд чӣ кардаам.

Зеро монанди касест, ки ба сафари дур рафтанӣ шуда, ғуломони худро талабид ва молу мулкашро ба онҳо супурд; ба яке панҷ талант
, ба дигаре ду, ба сеюмӣ як, яъне ба ҳар кадом алоқадри ҳолаш дода, дарҳол ба сафар рафт.

Он ки панҷ талант гирифта буд, рафта ба тиҷорат машғул шуд ва панҷ таланти дигар фоида кард; ҳамчунин ин ки ду талант гирифта буд, ду таланти дигар ба даст овард; лекин он ки як талант гирифта буд, рафта заминро канда ва пули оғои худро пинҳон кард. 

Пас из муддати дуру дарозе оғои он ғуломон омада, аз онҳо ҳисобот талаб кард. Он ки панҷ талант гирифта буд, панҷ таланти дигарро ҳам оварда гуфт: «Эй оғо! Ту ба ман панҷ талант дода будӣ; инак  бо он панҷ таланти дигар ба даст овардам».

Оғояш ба вай гуфт: «Офарин, эй ғуломи нек ва мӯътамад! Ту дар чизи андак мӯътамад будӣ, туро бар чизҳои бисёр бигуморам; ба шодии оғои худ шарик шав».
Ҳамчунин он ки ду талант гирифта буд, назди вай омада гуфт: «Эй оғо! Ту ба ман ду талант дода будӣ; инак, бо онҳо ду таланти дигар ба даст овардам».
Оғояш ба вай гуфт: «Офарин, эй ғуломи нек ва мӯътамад! Ту дар чизи андак мӯътамад будӣ, туро бар чизҳои бисёр бигуморам; ба шодии оғои худ шарик шав».
Пас он ки як талант гирифта буд, назди вай омада, гуфт: «Эй оғо! Чун медонистам, ки ту марди сахтгире ҳастӣ, аз ҷое ки накоштаӣ, медаравӣ ва аз ҷое ки напошидаӣ, ҷамъ мекунӣ; бинобар ин тарсидам ва рафта таланти худро дар замин пинҳон кардам; ана моли ту ин ҷост».
Оғояш дар ҷавоби вай гуфт: «Эй ғуломи шарир ва танбал! Ту медонистӣ, ки ман аз ҷое ки накоштаам медаравам, ва аз ҷое ки напошидаам, ҷамъ мекунам; аз ин рӯ ту мебоист пули маро ба саррофон медодӣ, ва ман омада, пули худро бо фоидааш мегирифтам; Пас он талантро аз вай гирифта, ба касе ки даҳ талант дорад, бидиҳед. Зеро ҳар кӣ дорад, ба вай дода ва афзуда шавад; лекин ҳар кӣ надорад, аз вай он чи низ дорад, гирифта шавад; ва он ғуломи нобакорро ба зулмоти берун бароварда партоед: дар он ҷо гиря ва ғиҷирроси дандон хоҳад буд».
(Матто 25.14-30. )

Ба ҳар яки мо Худованд Исо ба миқдори муайян бахшоиш додааст. Ва ҳар яке рӯзе пеши Худованд меистем. Ман аз ин суханони Худованд метарсам, ки гӯяд: Ин ғуломи нобакорро ба зулмот партоед. Пас бовафо бош бо бахшоишҳои Худо...

Вақте ки ман ва ту ба Худовандамон Исо хизмат мекунем, падари осмониамон моро мӯҳтарам хоҳад дошт. 

Ҳар кӣ ба Ман хизмат мекунад, бояд Маро пайравӣ намояд; ва ҳар куҷо ки бошам, ходими Ман низ он ҷо хоҳад буд; ва ҳар ки ба Ман хизмат мекунад, Падар вайро мӯҳтарам хоҳад дошт.

(Юҳанно 12:26)

Моро ба хизмат Худованд даъват менамояд. Вақте овози ӯро мешунавӣ, ки туро даъват менамояд, овози Худовандро гӯш дода аз пасаш рав. 

Ва чун аз канори баҳри Ҷалил мегузашт, ду бародарро: Шимъӯнро, ки Петрус меномиданд, ва бародари ӯ Андриёсро дид, ки дар баҳр тӯр меандохтанд; зеро ки сайёди моҳӣ буданд; 

Ва ба онҳо гуфт: «Маро пайравӣ кунед ва Ман шуморо сайёди мардум гардонам».

Дарҳол онҳо турҳои худро монда, аз пайи Ӯ равона шуданд.

(Матто 5:18-20)

Дар дуо аз Худованд Исо пурс, ки даъвати ту (вазифаат дар назди Худо) чист. Ӯ албатта ба дуоят ҷавоб медиҳад. Ту аз ҷониби Худованд даъват дорӣ.


Ӯ баъзеро ҳавворӣ, баъзеро анбиё, баъзеро башоратдиҳанда, баъзеро шубон ва муаллим таъин намуд, барои такмили муқаддасон ба кори ибодат, ба бинои Бадани Масеҳ.

(Эфсӯсиён 4:11-12)
Дар даъвати Худованд будан шодӣ ва сулҳу осоиштагӣ дар дилат меоварад. Ҳангоме ки дар даъвати Худо ҳастӣ, пас бидон, ки дар иродааш ҳам мебошӣ. Худованд хоҳишманди он аст, ки ту дар даъвати Ӯ бошӣ. Ҳар даъвате ки Худо медиҳад, ту онро иҷро карда метавонӣ, чунки Ӯ файзашро низ медиҳад. Мо дар рӯҳ пурқувват мебошем, чунки дар диламон Рӯҳулқудсро дорем. Шояд ту дар бораи худ фикрҳои манфӣ намоӣ. Ва одамон дар бораат ҳар хел гапҳо гуфтаанд:

- Ту ҳеҷ вақт аз ӯҳдаи ин кор баромада наметавонӣ. То тамоми умрат ту ноком хоҳӣ шуд. 
Ё худ ба худ мегӯӣ:

- Қади ман паст, лоғар ё фарбеҳ, зебо нестам ва ғайраҳо. 
Дар каломи муқаддас дар Аҳди Қадим Худованд Ҷидъӯнро даъват намуд, то ӯ Исроилро аз душманонаш, халқи Мидён, озод намояд. Ва дар ҷавоби ӯ гуфт:

-- Худовандо, ман Исроилро чӣ гуна метавонам наҷот диҳам? Инак хонаводаи ман дар сибти Менашше аз ҳама бенавотар аст ва ман дар хонаи падарам аз ҳама ҷавонтарам».

Ва Худованд ба ӯ гуфт: «Ман бо ту хоҳам буд ва ту Мидёнро мисли як касе шикаст хоҳӣ дод».

Дар ҳақиқат Худованд ба Ҷидъӯн ғалабаи бузург дод. Агар Худо ба Ҷидъӯн ғалаба дод, пас ба ту ҳам медиҳад, чунки даъваткунанда Ӯ мебошад...  Имрӯз ту ин оламро барои Худовандам Исо дигар мекунӣ. Пас бархез...


Худовандам Исо туро интизор аст!
Инсон дар рӯи замин зиндагӣ дорад. Инсон таваллуд мешавад ва рӯзе фаро мерасад, ки ин дунёро тарк мекунад. Ҳар як одам мехоҳад, хушбахт бошаду хушбахтона зиндагӣ намояд. На танҳо дар рӯи замин хушбахт бошад, пас аз маргаш низ. Дар зиндагии ҳаррӯза, ки аз сонияву соатҳо иборат аст, мо бо мушкилиҳову ғаму ғуссаҳои беохир дучор мешавем. Аз ҳар гуна сабабҳо; беморӣ, ҷанг ва ҳодисаҳои нохуш  одамон мемиранд. Баъзан одамон рӯҳафтода шуда, чунин мегӯянд:

 - Ҳа, зиндагӣ ҳамин будаст. Ҳамааш хости Худо мебошад. Тақдири мо ҳамин аст.
Боз аз ҳама чизи муҳим он аст, ки пас аз марг тақдири мо чӣ мешавад? Мо оё пурра боварӣ дорем, ки ба дӯзах намеравем? Хости Худо дар ин бора чӣ аст? Оё Худо моро барои ҳамин офарид, ки мо дар рӯи замин таваллуд шуда,баъд ба дӯзах равем? 

Ба ин саволҳо аз китоби “Муқаддаси Худо” ҷавоб меҷӯем, чунки Худо ба воситаи каломаш сухан мегӯяд. 


Худо дар аввал осмон ва заминро офарид. Баъд наботот, моҳ, офтобу ситораҳо ва ҳайвону паррандагонро офарид. Ва ҳамаи ин чизҳои офаридааш ба Худо маъқул буд. Лекин барои Худо як чизе намерасид ва он ҳам одам буд.

Ва Худо гуфт: «Одамро ба сурати Мо, ба шабоҳати Мо биофарем; ва онҳо бар моҳиёни баҳр, ва бар паррандагони осмон, ва бар чорпоён, ва бар тамоми замин, ва бар тамоми ҳайвоноте ки бар замин мехазад, ҳукм ронад.


Ва Худо одамро ба сурати Худ офарид; онҳоро марду зан офарид. Ва Худо онҳоро баракат дод ва Худо ба онҳо гуфт: «Борвар ва афзун шавед ва заминро пур кунед, ва онро тасарруф намоед ва бар моҳиёни баҳр ва бар паррандагони осмон ва бар ҳар ҳайвоне ки бар замин мехазад, ҳукмрон бошед». 

(Ҳастӣ боби 1 оятҳои 26-28)


Худо одамро аз хоки замин бисиришт ва ба бинии вай рӯҳи ҳаёт дамид ва одам ҷони зинда шуд. 

(Ҳастӣ боби 2 ояти 7)


Худованд хеле хурсанд буд, ки одамро офарид ва ин одами офаридаашро дӯст медошт. Одамро дар боғи Адан гузошта ба ӯ гуфт: «Кор карда, онро нигаҳдорӣ намо». Боғ дар ихтиёри одам буд. Одам ва занаш ҳар рӯз дар боғ кор мекарданд. Онҳо озод буданд. Бо ҳам хурсандӣ мекарданд.

Ва Худованд Худо ба одам амр фармуда гуфт: «Аз ҳар дарахти боғ хӯрдан гир; аммо аз дарахти маърифати неку бад зинҳор нахӯр; зеро рӯзе ки аз он бихӯрӣ, ҳатман хоҳӣ мурд». 

(Ҳастӣ 2 оятҳои 16-17)

Муносибати Худо бо одам ва занаш хуб буд. Худо ба боғ омада бо онҳо сӯҳбат мекард. Онҳоро муҳаббат карда ба оғӯш мегирифт. Онҳо барои Худо хеле ва хеле азиз буданд. Ҳар боре ки Худо онҳоро дидорбинӣ мекард, дилаш аз шодӣ пур мешуд. Рӯзҳо мегузаштанд...

Ва мор аз ҳамаи ҳайвонҳои саҳро, ки Худованд Худо ба вуҷуд оварда буд, айёртар буд. Ва ба зан гуфт: «Оё Худо ҳақиқатан гуфтааст, ки аз ҳамаи дарахтони боғ нахӯред?»

Зан ба мор гуфт: «Аз меваи дарахтони боғ хӯрда метавонем, лекин аз меваи дарахте ки дар васати боғ аст, Худо гуфт, ки нахӯред ва онро ламс накунед, мабодо бимиред».

Мор ба зан гуфт: «Не, нахоҳед мурд; балки Худо медонад, ки дар рӯзе ки аз он бихӯред, чашмони шумо воз хоҳад шуд, ва шумо монанди Худо орифи неку бад хоҳед шуд».

Ва зан дид, ки он дарахт барои хӯрок хуб аст, ва назаррабост ва дарахти дилпазири донишафзост; ва аз меваи он гирифта хӯрд; ва ба шавҳари худ дод, ва ӯ низ хӯрд. 

Ва чашмони ҳар дуи онҳо воз шуд, ва донистанд, ки бараҳнаанд, ва баргҳои анҷирро ба ҳам дӯхта, лӯнгиҳо барои худ сохтанд. 

Ва овози Худованд Худоро шуниданд, ки дар вақти салқинии рӯз дар боғ мегашт; ва одам ва занаш аз пеши назари Худованд Худо дар миёни дарахтони боғ пинҳон шуданд.

Ва Худованд Худо ба одам хитоб карда, гуфт: «Куҷоӣ ту?» Гуфт: «Чун овозатро дар боғ шунидам, ҳаросон шудам, зеро ки ман бараҳнаам, ва пинҳон шудам». Ва гуфт: «Кӣ ба ту гуфт, ки ту бараҳнаӣ? Оё аз он дарахте ки хӯрданашро ба ту манъ кардам, хӯрдаӣ?»

Одам гуфт: «Ин зане ки ба ман додаӣ, аз меваи дарахт ба ман дод, ва ман хӯрдам».

Ва Худованд Худо ба зан гуфт: «Ин чӣ кор аст, ки кардӣ?» Зан гуфт: «Мор маро фирефта кард, ва ман хӯрдам.
(Ҳастӣ 3 оятҳои аз 1 то 13)


Тасаввур кардан хеле мушкил аст, он рӯзро, ки шайтон зан ва одамро фиреб карда, аз ҷалоли Худо маҳрум сохт. Ба воситаи беитоатӣ, ки ин гуноҳ мебошад. Дили Худованд пур аз дарду ғам шуд. Чунки ӯ одамро сахт дӯст медошт. Мо ҳеҷ тасаввур карда наметавонем, ки он рӯз ҳоли дили Худо чӣ гуна буд. Инро фақат худи Худованд медонаду бас.


Шайтон душмани ашаддии Худо буд. Шайтон, ки худ бар муқобили Худо ҳеҷ кор карда наметавонист, бо роҳи фиреб фарзандони Худоро ба гуноҳ овард. Бо ин кори худ шайтон бар дили Худо ханҷар зад. Дар аввал шайтон фариштаи нур дар пеши Худо буд. Лекин аз сабаби ғурураш аз осмон ронда шуд. Дӯзах барои шайтон ва фариштагони ӯ буд. На барои одам. 

Эй, зӯҳраи субҳидам, чӣ гуна аз осмон афтодаӣ! Эй, ки халқҳоро поймол мекардӣ, чӣ гуна ба замин бархӯрдаӣ! Ва ҳол он ки ту дар дили худ мегуфтӣ: «Ман ба осмон суъуд карда, курсии худро болотар аз ситорагони Худо хоҳам гузошт ва бар кӯҳи анҷумани худоён, дар ақсои шимол хоҳам нишаст; бар баландиҳои абрҳо сууд намуда, монанди Ҳаққи Таоло хоҳам шуд».

Аммо ту ба дӯзах, ба ақсои асфалуссофилин сарнагун хоҳӣ шуд.
(Ишаъё 14 .  12 - 15)


Худованд ба шайтон мегӯяд: «Рӯзе меояд, ки Ман аз насли зан наҷоткорро ба дунё меорам, ки ӯ туро мағлуб менамояд». (Худои Падар Исои Масеҳ, фарзанди Худро, дар назар дошт)


Ва Худованд Худо ба мор гуфт: «Азбаски ин корро кардӣ, аз ҳамаи чорпоён ва аз ҳамаи ҳайвонҳои саҳро ту малъун бошӣ; ту бар шикамат роҳ хоҳӣ рафт, ва тамоми айёми умрат хок хоҳӣ хӯрд.

Ва дар миёни ту ва зан ва дар миёни насли ту ва насли вай адоват меандозам: вай сари туро хоҳад кӯфт ва ту пошнаи варо хоҳӣ кӯфт».

(Ҳастӣ боби 3 оятҳо 14 ва 15)

Аз он рӯз, то имрӯз шайтон одамонро аз Худо дур карда ба дӯзах мебарад. Лекин Худои меҳрубон ваъдаи худро ба воситаи пайғамбаронаш дода буд, иҷро кард. Исои Масеҳро ба дунё фиристод ва писари ягонаашро барои гуноҳҳои одамон қурбон кард. Ҳар як одам ба Исои Масеҳ боварӣ карда наҷот меёбад. Дар ин бора Ишаъёи набӣ пайғом медиҳад. 

Ҳамаамон мисли гӯсфандони гумроҳ будем: 

Ҳар яке бар роҳи худ мерафтем; ва Худованд гуноҳи ҳамаи моро ба гардани Ӯ монд.

(Ишаъё 53 ояти 6) 


Дигар динҳо “масеҳиён”-ро бо он айбдор мекунанд, ки Исоро писари Худо мегӯем. Ва боз мегӯянд:

- Оё Худо зан дошт.
 Не Худо зан надошт, Ӯ якаву ягона дар номи Падар, Писар ва Рӯҳулқудс мебошад. Гунаҳкор шудани одам сабаби ба ҳамаи одамон гузаштани гуноҳ шуд.

Пас, чунон ки ба воситаи як одам гуноҳ ба ҷаҳон дохил шуд ва бо гуноҳ мамот омад, ончунон низ ба ҳамаи одамон гузашт, чунки ҳама гуноҳ карданд.

(Румиён 5:12)


Ҳамаи одамоне ки ба Исои Масеҳ хамчун Худованд имон доранд, бовар мекунанд, ки Исо аз ҷисм таваллуд шуд. 

Ва таваллуди Исои Масеҳ чунин буд: вақте ки модари Ӯ, Марям, ба ақди Юсуф даромад, пеш аз он ки ҳамбистар шаванд, маълум гардид, ки вай аз Рӯҳулқудс ҳомиладор аст.

Ва шавҳари вай, Юсуф, ки марди одил буд ва намехост, вайро нангин кунад, ба дили худ гуфт, ки вайро пинҳонӣ ҷавоб дода фиристонам.

Аммо вақте ки ӯ дар чунон андеша буд, фариштаи Худованд дар хоби ӯ зоҳир шуда, гуфт: «Эй, Юсуф, писари Довуд! Аз гирифтани зани худ Марям натарс; зеро ки он чи дар вай ба вуҷуд омадааст, аз Рӯҳулқудс аст;

Ва Писаре хоҳад зоид, ва ту Ӯро Исо хоҳӣ номид; зеро ки Ӯ қавми Худро аз гуноҳҳояшон наҷот хоҳад дод».

Ва ҳамаи ин воқеъ шуд, то ба амал ояд каломе ки Худованд бо забони набӣ гуфтааст: «Инак, бокира ҳомила хоҳад шуд ва писаре хоҳад зоид, ва Ӯро Имонуил хоҳанд номид, ки манъояш ин аст: “Худо бо мо».

Ва Юсуф аз хоб бедор шуда, ончунон рафтор кард, ки фариштаи Худованд ба ӯ фармуда буд ва зани худро қабул кард.

 Ва бо вай ҳамбистар нашуд, то даме ки вай Писари нахустини худро зоид, ва Ӯро Исо ном ниҳод.

(Матто 1 ояти 18 то 25)


Ана акнун шумоён таваллуд шудани Исоро бо диққат хондед. Оё дар ягон ояти Инҷил мебинед, ки Худо Марямро ба занӣ гирифт ё бо ӯ ҳамбистар шуд. Албата не.

Баъди гуноҳи одам ҳамаи одамон маҳкум шуданд, лекин ба воситаи Исои Масеҳ ҳама аз гуноҳ сафед мешаванд.

Бинобар ин, чунон ки ба воситаи гуноҳи як кас ҳамаи одамон маҳкум шуданд, ончунон ба воситаи адолати як кас ҳамаи одамон барои ҳаёт сафед шуданд.

Худои муҳаббат писари ягонаашро, Исоро, дар салиб қурбон кард, то одамон ба дӯзах нараванд. 

Зеро Худо ҷаҳонро чунон дӯст дошт, ки Писари ягонаи Худро дод, то ҳар кӣ ба Ӯ имон оварад, талаф нашавад, балки ҳаёти ҷовидонӣ ёбад. 
(Юҳанно 3-16)

Шояд ту имрӯз мегӯӣ:
- Ман ҳеҷ гуноҳ надорам. Дили ман поку тоза, ба ҳеҷ кас бадӣ накардаам.
Ё мегӯӣ:
- Ман ба ин пайғамбар ё он пайғамбар боварӣ дорам. Аммо ин боварӣ ба пайғамбарҳо моро наҷот намедиҳад. Онҳо дар рӯзи доварии Худо барои корҳои худ ҷавоб медиҳанд. Довари одил якто мебошад: Исои Масеҳи Худованд...

Касе одил нест, як нафар ҳам нест. Чунки ҳама гуноҳ карда, аз ҷалоли Худо маҳрум шуданд. 

(Румиён 3:10, 23) 


Дар ҳеҷ каси дигар наҷот нест, ва дар зери осмон ҳеҷ исми дигаре ба одамон ато нашудааст, то ки ба василаи он наҷот ёбем.

(Аъмол 4:12)
Фақат Исои Масеҳ наҷот медиҳад. 

Ҳар кӣ ба Писар имон оварад, ҳаёти ҷовидонӣ меёбад. Ва ҳар кӣ ба Писар имон наоварад, ҳаётро нахоҳад дид, балки ғазаби Худо бар вай мемонад.

(Юҳанно 3-36)
Фикр накун, ки иродаи Худо он аст, ки ту дар дӯзах бошӣ. Не Худо мехоҳад, ки ту дар осмон ҳамроҳаш бошӣ.

Соли 2002 ман рӯъё дидам.

Миллионҳо одамон ба дӯзах рафта истодаанд. Худованд онҳоро дида гиря мекард. Ва ман ба Худованд савол додам:

-- Чаро ту Худо ҳастию гиря мекунӣ? 

Ман фикр мекардам, ки Худо беҳиссиёт мебошад. 

Худованд ҷавоб дод: 

-- Чӣ хел ман гиря накунам, вақте ки ин одамоне ки Худ офаридаам, дар пеши чашмони Ман дар оташи дӯзах месӯзанд. Охир дили Ман аз санг нест. Ё ин ки ман дил надорам? 

Ман ҳам баъд аз ин суханони пурмуҳаббати Худо ба гиря даромадам...


Ва иродаи Фиристандаи ман ин аст, ки ҳар кӣ Писарро дид ва ба Ӯ имон оварад, ҳаёти ҷовидонӣ дошта бошад; ва ман дар рӯзи вопасин вайро эҳё хоҳам кард.

(Юҳанно 6:40)

Худо шайтон ва пайравони ӯро ба дӯзах меандозад. Чунки шайтон ва ҳар пайрави ў сазовори ин мебошанд.

Ва иблис, ки онҳоро фиреб мекард, дар кӯли оташ ва кибрит андохта шуд, ки он ҷо ҳайвони ваҳшӣ ва набии козиб ҳастанд, ва онҳо шабу рӯз то абад азоб хоҳанд кашид.

(Ваҳй 20:10)
Исои Масеҳ имрӯз одамонро даъват менамояд, ки ба Ӯ имон оварда наҷот ёбанд. Боз Исои Масеҳ мегӯяд: «Агар ба ман имон набиёред, он гоҳ дар гуноҳи худ мемиред. Ва баъд ба дӯзах меравед.»

Аз ин сабаб ба шумо гуфтам, ки дар гуноҳҳои худ хоҳед мурд; зеро агар имон наоваред, ки ин Ман ҳастам, дар гуноҳҳои худ хоҳед мурд.

(Юҳанно 8:24)   

Одамони азиз! Ман шумоёнро дӯст медорам. Хоҳиши дили ман ҳам ин аст, ки шумоён ба Исои Масеҳ имон оварда, наҷот ёбед.  Беимонӣ дӯзах мебошад. Ин суханони ман не, ин суханони Исои Масеҳ мебошад. 

Валекин тарсончакон, ва беимонон, ва палидон, ва қотилон, ва зинокорон, ва ҷодугарон, ва бутпарастон, ва ҳамаи дурӯғгӯёнро – насибашон дар кӯлест, ки бо оташ ва кибрит месӯзад.

(Ваҳй 21:8)
Дурӯғгӯён киҳоянд? 

Ин онҳоянд, ки мегӯянд Исои Масеҳ Худованд нест. Азизон, вақте ки ба дӯзах меравед, дигар аз он ҷо роҳи баромад нест. Тамоми солҳо дар оташ ва азобу уқубат будан аст. 


Шайтон имрӯзҳо танҳо барои як чиз кӯшиш мекунад, ки ҳарчи бештар одамонро ба дӯзах барад. Чунки ӯ қотил ва дузд мебошад. Исои Масеҳи Худовандам бошад мехоҳад одамонро ба осмон барад. 

Дузд меояд, то ки бидуздад, бикушад ва талаф кунад; Ман омадам, то ки онҳо ҳаёт ёбанд ва онро ба фаровонӣ дошта бошанд. 

(Юҳанно 10:10) 
Имрӯзҳо Исои Масеҳро воизон мавъиза мекунанд. Ин суханони онҳо не, балки ин каломи Исои Масеҳ мебошад. Ин Инҷил мебошад. Пас имрӯз агар ту суханонеро дар бораи Исо шунавӣ, ин ҳақиқат мебошад. 

Ҳар кӣ Маро рад карда, суханонамро қабул накунад, доваре бар худ дорад: Каломе ки гуфтам, дар рӯзи вопасин бар вай доварӣ хоҳад кард.

(Юҳанно 12:48)
Исои Масеҳи Худовандам ҷонашро барои гунаҳкорон бо ихтиёри худ ва муҳаббаташ нисбати мо дар салиб қурбонӣ кард.

Ҳеҷ кас онро аз Ман намегирад, балки Худи Ман онро фидо мекунам: қудрат дорам, ки онро фидо кунам, ва қудрат дорам, ки онро боз ёбам.

(Юҳанно 10:18)

Имрӯз дар ин дунё бисёр одамон шикастадил мебошанд. Хушбахтие дар дил надоранд. Онҳо дар дил худро танҳотарин кас мебинанд. Мехоҳанд хушбахт бошанд. Роҳи хушбахтиро меҷӯянд. Қисмашон маводи нашъаовар ва машруботро истифода мебарад, то рӯҳашонро қаноатманд карда, дилашонро шод кунанд. Лекин ин доми шайтон мебошад, ки одамонро асири худ мегардонад ва пас ба марг ва дӯзах мебарад. 


Ишаъё пайғамбар дар калом хабар медиҳад, ки Исои Масеҳ барои шикастадилон ва мискинони рӯҳ ба дунё меояд, то онҳоро аз асирии шайтон озод намояд.

Рӯҳи Худованд Худо бар Ман аст, зеро ки Худованд Маро тадҳин намудааст: Маро фиристодааст, то ки ба мискинон башорат диҳам, шикастадилонро шифо бахшам, озодиро ба асирон ва фатҳи зиндонро ба бандиён эълон намоям; соли таваҷҷӯҳи Худованд ва рӯзи интиқоми Худои моро эълон намоям; ҳамаи мотамзадагонро тасаллӣ бахшам; мотамзадагони Сионро ато намуда, ба онҳо афсаре ба ҷои хокистар бидиҳам, ва равғани шодмонӣ ба ҷои мотам, ва ридои ҷалол – ба ҷои рӯҳи андӯҳгин.  

(Ишаъё 61: 1.2.3)

Худованд Исо ҳамаи ғаму ғуссаҳои туро мебинад. Шояд ту имрӯз касе бошӣ, ки зиндагӣ кардан нахоҳӣ. Шояд ту бемори сахт мебошӣ. Ё худро бадбахттарин кас дар дунё меҳисобӣ. Шояд умедатро аз ҳама чиз кандаӣ. Интизори ёрӣ мебошӣ. 

Исо мехоҳад ба ту ёрӣ диҳад. Ман ҳам як вақтҳо бадбахттарин шахси рӯи дунё будам. Шояд ҳама одамон аз ту рӯй гардонданд. Ва ба хулосае омадӣ, ки ояндае бароят нест. Ҳамаи дарҳо баста мебошанд. Дунёи ту торик шуд. 


Довуд пайғамбар ҳам як вақтҳо дар торикӣ буд. Лекин умедаш бар Худо буд. 

Зеро ки Ту, эй Худованд, чароғи маро дармегиронӣ: Худои ман торикии маро равшан мекунад.

(Забур 17:29)  
Агар ҳамаи дарҳо бар рӯят баста шуда бошад, як даре ҳаст, ки бар рӯи ту кушода мебошад. Ин Исои Масеҳ мебошад. 

Назди Ман оед, эй ҳамаи заҳматкашон ва гаронборон, ва Ман ба шумо оромӣ хоҳам бахшид; юғи Маро ба гардани худ гиред ва аз Ман таълим ёбед, зеро ки Ман ҳалим ва фурӯтан ҳастам, ва ҷонҳои шумо оромӣ хоҳад ёфт; зеро юғи Ман хуш ва бори Ман сабук аст.

(Матто 11:28-30)
Шояд бар сарат фикр омад, ки оё Исо мехоҳад ба ту кӯмак намояд. Бо ҷуръат мегӯям: Бале, Худовандам Исо мехоҳад ба ту кӯмак намояд.

Ва инак, махавие наздик омада, назди Ӯ зону зад ва гуфт: «Худовандо! Агар хоҳӣ метавонӣ маро пок кунӣ». Ва Исо дасти Худро дароз карда, вайро ламс намуд ва гуфт: «Мехоҳам, пок шав». Ва дарҳол вай аз махав пок шуд. 

(Матто 8:2-3)
Исои Худованд бо хоҳиши худ ва он муҳаббати зиёде ки нисбати одамон дошт, ба хориҳо тоб оварда ба салиб рафт, то хуни муқаддасашро рехта, одамонро аз гуноҳҳояшон озод намояд.

Он гоҳ сарбозони ҳоким Исоро ба сарбозхона бурда, тамоми фавҷро гирди Ӯ ҷамъ оварданд, ва либоси Ӯро кашида, ҷомаи арғувон ба Ӯ пӯшонданд; ва тоҷе аз хор бофта, бар сараш ниҳоданд ва қамише ба дасти рости Ӯ доданд; ва назди Ӯ зону зада, масхаракунон гуфтанд: «Салом, эй Подшоҳи Яҳудиён!» Ва бар Ӯ туф карданд ва қамишро гирифта, бар сараш заданд. Пас аз он ки Ӯро басе истезҳо карданд, ҷомаи арғувонро аз танаш кашида, либоси Худашро пӯшонданд ва Ӯро берун бурданд, то ки маслуб кунанд.

(Матто 27:27-31)

Тамоми бадани Исо хуншор буд. Гӯштҳои баданашро зада пора-пора карда буданд. Чашмонаш хуншор буд. Дар салиб ба дасту пойҳояш мех заданд. Исо тоқат мекард. Исо дар салиб одамонро медид. Ҳамаи гуноҳҳои одамонро ба дӯши Худ гирифт. Хунаш мерехт. Шайтон ва фариштагони вай фикр мекарданд, ки Исоро кушта дар қайду банди худ нигоҳ медоранд. Лекин Худованд Исо шайтонро мағлуб кард. 

Ва аз соати шашум тамоми рӯи заминро то соати нӯҳум торикӣ фаро гирифт. Ва наздик ба соати нӯҳум Исо бо овози баланд фарёд зада гуфт: «Элӣ, Элӣ! Ламма сабақтанӣ?» Яъне: «Худои Ман, Худои Ман! Чаро Маро тарк кардаӣ?» Баъзе аз ҳозирон чун шуниданд, гуфтанд: «Ӯ Илёсро мехонда». Дарҳол яке аз онҳо исфанҷеро гирифта, аз сирко пур кард ва бар сари най ниҳода, наздики даҳони Ӯ бурд, то бинӯшад. Лекин дигарон гуфтанд: «Биистед, бубинем, ки оё Илёс меояд, то ки Ӯро наҷот диҳад». Исо боз бо овози баланде фарёд зада, ҷон дод. 

(Матто 27:45-50)

 Ман ва ту бояд ба дӯзах мерафтем, лекин ба ҷои ману ту Исои Масеҳ ба дӯзах рафта, се рӯз он ҷо буд. Рӯзи сеюм Худои Падар Исоро аз мурдагон эҳё кард. 

Ки ба воситаи Масеҳ шумо ба Худо имон овардед, ки Масеҳро аз мурдагон эҳё кард ва ба Ӯ ҷалол бахшид, то ки шумо ба Худо имон ва умед дошта бошед. 

(1 Петрус 1:21) 


Исои Масеҳи Худованд барои мо дар салиб лаънат шуд, то ман ва ту соҳиби баракат гардем.

Масеҳ моро аз лаънати шариат фидия дода гирифта, барои мо лаънат гардид, зеро ки навишта шудааст: «Малъун аст ҳар касе ки ба дор овехта шудааст».

(Ғалотиён 3:13)

Вақте шайтон фаҳмид, ки Исо ӯро дар салиб мағлуб кардааст, дурӯғи худро дар байни одамон паҳн кард, ки гӯё дар салиб на Исо, балки яке аз шогирдони Ӯ мурдааст. Ба дурӯғи шайтон бовар накун. Балки ту худ агар ҳоло имон надорӣ, Инҷилро бо диққат хонда, пурс: «Исо, оё ту дар ҳақиқат Худовандӣ? Оё ту дар ҳақиқат дар салиб барои гуноҳҳои ман мурда дар рӯзи сеюм зинда шудӣ?» Ту ҳақиқати Худоро хоҳӣ дид. Шайтон шавқманди он аст, ки ту ҳақиқатро дар бораи Исо надонӣ. 

  
Ту як кӯшиш намо. Охир ту барои чӣ зиндагӣ менамоӣ. Ту ин саволро ба худ деҳ. Наход зиндагӣ карда, дар охир ба дӯзах равӣ...


Ҳалелуёҳ. Исо имрӯз зинда мебошад.

Вақте ки онҳо дар ин хусус гап мезаданд, Худи Исо дар миёни онҳо истода, ба онҳо гуфт: «Салом бар шумо бод». Онҳо ба изтироб ва ҳарос афтода, гумон карданд, ки рӯҳе мебинанд; лекин Ӯ ба онҳо гуфт: «Чаро музтариб шудед, ва аз чӣ сабаб дар дили шумо чунин фикрҳо пайдо мешавад? Ба дастҳои Ман ва ба пойҳои Ман нигоҳ кунед: ин Худи Ман ҳастам; Маро ламс кунед ва бубинед; зеро ки рӯҳ гӯшт ва устухон надорад, чунон ки дар Ман мебинед». Ва инро гуфта, дастҳои ва пойҳои Худро ба онҳо нишон дод. Ва чун онҳо аз шодӣ ҳанӯз бовар намекарданд ва мутааҷҷиб мешуданд, Ӯ ба онҳо гуфт: «Оё чизе хӯрдание дар ин ҷо доред?» Пеши Ӯ як порча моҳии бирён ва андаке асали мумдор монданд; ва Ӯ гирифта, дар пеши назари онҳо хӯрд.

(Луқо 24:36-43)

Ва ба онҳо гуфт: «Чунин навишта шудааст, ва чунин лозим буд, ки Масеҳ уқубат кашад ва дар рӯзи сеюм аз мурдагон эҳё шавад. Ва ба исми Ӯ аз Ерусалим сар карда, дар миёни ҳамаи халқҳо тавба ва омурзиши гуноҳҳо мавъиза карда шавад; ва шумо шоҳидони ин ҳастед; ва Ман ваъдаи Падари Худро бар шумо равона мекунам; вале шумо дар шаҳри Ерусалим бимонед, то вақте ки бо қуввате аз олами боло фаро гирифта шавед». Ва онҳоро берун оварда, то Байт-Ҳинӣ бурд ва дастҳои Худро бардошта, онҳоро баракат дод. Ва ҳангоме ки онҳоро баракат медод, аз онҳо ҷудо шуда, ба осмон сууд кард. 

(Луқо 24:46-51)

Ту шояд чунин фикр мекунӣ: «Ҳа, ман ба Исо чун Худованд имон надошта бошам ҳам, Худоро медонам». Не, ин иштибоҳ аст. Агар Исоро дар дил чун Худованд донӣ, Ӯ туро назди Худои Падар ба осмон мебарад. 

Исо ба вай гуфт: «Ман роҳ ва ростӣ ва ҳаёт ҳастам; касе наметавонад назди Падар ояд, магар ин ки ба василаи Ман».
(Юҳанно 14:6)

Марги Исои Масеҳ дар  руи  салиб ва эҳёи Ӯ афсона ё ривоят не, ҳақиқат мебошад. Ҳозир мо дар вақтҳои охир зиндагӣ дорем. Омадани дуюмбораи Исои Масеҳи Худованд наздик аст. 

Зеро, чӣ тавре ки барқ дар шарқ зоҳир шуда, дар ғарб ҳам намудор мегардад, омадани Писари Одам низ чунин хоҳад шуд; ҳар ҷо, ки лошае бошад, каргасон дар он ҷо ҷамъ шаванд. Ва фавран, пас аз мусибати он айём, офтоб хира шавад, ва моҳ рӯшноии худро надиҳад, ва ситорагон аз осмон фурӯ резанд, ва қувваҳои афлок мутазалзил шаванд; он гоҳ аломати Писари Одам дар осмон намудор хоҳад гардид; ва он гоҳ ҳамаи қабилаҳои рӯи замин навҳа кунанд ва Писари Одамро бинанд, ки бо қудрат ва ҷалоли азим бар абрҳо меояд; ва фариштагони Худро бо карнайи баландовоз хоҳад фиристод, ва баргузидагони Ӯро аз чор ҷониб, аз як канори осмон то канори дигараш фароҳам хоҳад овард. Акнун аз дарахти анҷир мисол гиред: чун шохааш нарм шуда, барг оварад, медонед, ки тобистон наздик аст; ҳамчунин шумо чун ҳамаи ин чизҳоро дидед, бидонед, ки наздик аст, назди дар аст. Ба ростӣ ба шумо мегӯям: Ин насл ҳанӯз аз олам нагузашта, ҳамаи ин чизҳо воқеъ хоҳад шуд. Осмон ва замин гузарон аст, лекин каломи Ман гузарон нест. Аммо он рӯз ва соатро, ғайр аз Падари Ман, ҳеҷ кас, ҳатто фариштагони осмон ҳам намедонанд; чӣ тавре ки дар айёми Нӯҳ шуда буд, дар омадани Писари Одам низ ҳамон тавр хоҳад шуд: зеро, чӣ тавре ки дар айёми пеш аз тӯфон, то он рӯзе ки Нӯҳ ба киштӣ даромад, мехӯрданд, менӯшиданд, зан мегирифтанд ва ба шавҳар мерафтанд, ва чизе намефаҳмиданд, то даме ки тӯфон омада, ҳамаро несту нобуд кард, омадани Писари Одам низ ҳамон тавр хоҳад шуд.

(Матто 24:27-39)

Дар тамоми мамлакатҳои дунё Инҷили Худовандам Исоро мардон ва занони Худо башорат медиҳанд. Дарҳое ки пеш пӯшида буданд, имрӯзҳо бо файзи Худованд барои башоратдиҳӣ кушода шуда истодаанд. Пас ҳамаи халқҳо Инҷилро мешунаванд, он гоҳ Худовандам Исо меояд. 

Ва ин Инҷили Малакут дар тамоми олам мавъиза хоҳад шуд, то ки барои ҳамаи халқҳо шаҳодате шавад; ва он гоҳ интиҳо фаро хоҳад расид.

(Матто 24:14) 


Вақте ки ту ин китобро мехонӣ, Худованд пеши дари дили ту истода, тақ-тақ мекунад. Ту овози Ӯро шунида истодаӣ. Агар хоҳиш дорӣ,  дилатро барои Худованд Исо бикушо, то Ӯ Худовандат шавад. Ӯ туро маҷбур намекунад. Лекин интизор аст, ки туро наҷот диҳад. 

Инак, назди дар истода, тақ-тақ мекунам: агар касе овози Маро шунида, дарро воз кунад, назди ӯ даромада, бо ӯ таоми шом хоҳам хӯрд, ва ӯ бо Ман. 
(Ваҳй 3:20)

Ҳар қадар гуноҳи сахт карда бошӣ ҳам, Исо туро дӯст медорад ва мехоҳад туро бахшад. Интихоб аз туст. Оё мехоҳӣ ҳамроҳи Исо дар осмон зиндагӣ намоӣ? Пас, биё, азизи Худо, ин дуои тавбаро аз тахти дилат бихон. 

Исо, Худовандам, ман боварӣ мекунам, ки Ту барои гуноҳҳои ман дар салиби Ҷолҷолто ҷонатро додӣ ва дар рӯзи сеюм аз мурдагон эҳё шудӣ. Худовандам, ман гунаҳкорам, маро бубахш. Биё, ба дилам даро. Биё, Худованди ҳаётам шав. Ба номи Падар, Писар ва Рӯҳулқудс дуо гуфтам. Омин. 

Ташаккур, Худовандам Исо, ки ту маро шунидӣ.


Акнун ту наҷот ёфтӣ. Исои Худованд туро бахшида, ба дилат даромад. 

Зеро агар ту бо даҳони худ эътироф кунӣ, ки Исо Худованд аст, ва бо дили худ имон оварӣ, ки Худо Ӯро аз мурдагон эҳё кард, наҷот хоҳӣ ёфт; чунки одам бо дили худ имон меоварад, ки ин барои адолати ӯст, ва бо даҳони худ эътироф мекунад, ки ин барои наҷоти ӯст. Зеро навиштаҳо мегӯянд: «Ҳар кӣ ба Ӯ имон оварад, хиҷил нахоҳад шуд».

(Румиён 10:9-11)

Ту Исоро Худованд хонда фарзанди Худо шудаӣ. 

Лекин ба онҳое ки Ӯро қабул кардан ва ба исми Ӯ имон оварданд, қудрат дод, ки фарзандони Худо гарданд, ки на аз хун, на аз хоҳиши ҷисм, на аз хоҳиши марде, балки аз Худо таваллуд ёфтаанд. 

(Юҳанно 1:12-13) 


Қарори дуруст қабул кардӣ, ки Исоро Худованди худ хондӣ. Хуш омадӣ ба оилаи Худо. Акнун барои нашъунамои ҳаёти рӯҳоният мехостам ин чор чизро истифода барӣ: 

1. Ҳар рӯз Библияро хон. 

Чун кӯдакони навзод муштоқи шири поки калом бошед, то ки аз он барои наҷот нашъунамо ёбед. 

(1 Петрус 2:2)
2. Ҳар рӯз дуо гӯй.

Доимо бо дуо машғул буда, дар он бо шукргузорӣ бедор бошед.

(Қӯлассиён 4:2)

3. Он ҷамъомади масеҳиёнро ёбед, ки дар он ҷой таълимоти Исои Масеҳ дода мешавад.

Бо ҳаёт, рафторат ва бо суханонат ба одамон шаҳодат деҳ. Шаҳодат деҳ, ки ту Исои Масеҳро Худованди худ хондаӣ. 

Бигзор ҳеҷ кас ба ҷавонии ту беэътиноӣ накунад; балки барои имондорон дар сухан, дар рафтор, дар муҳаббат, дар рӯҳ, дар имон, дар покӣ намунаи ибрат бош.

(1 Тимотиюс 4:12)

Шаҳодати ту дар бораи Исо зарба ба малакути шайтон низ мебошад. 

Онҳо бар вай ба василаи хуни Барра ва каломи шаҳодати худ ғолиб омаданд ва ҷони худро то ба ҳадди мамот гиромӣ надоштанд. 

(Ваҳй 12:11)

Бароят дуо мегӯям, эй маҳбуби Худо, то дар шинохтани Худовандам Исо рӯз-то рӯз комёб шавӣ. Файз ва марҳамати Худо дар ҳаётат бошад. Дуо гуфтам бо номи Падар, Писар ва Рӯҳулқудс. Омин.  

         Балки дар файз ва шинохтани Худованд ва наҷотдиҳандаи мо Исои Масеҳ нумӯ ёбед, ки Ӯро аз ҳоло то абад чалол бод. Омин.

                                 (2 Петрус 3:18)
Точикистон.Душанбе-Май-2008
� Талант одатан нукра буд, ва такрибан 26 килограмм вазн дошт.

